ޔައުމިއްޔާ

ޢާއްމު ކޮމިޓީގެ 35 ވަނަ ބައްދަލުވުން. (21.12.2010)

ރިޔާސަތުން ވާހަކަދެއްކެވުން:

`. ޢާއްމު ކޮމިޓީގެ 35 ވަނަ ބައްދަލުވުމަށް ވަޑައިގެންދެއްވި އެންމެހައި މެންބަރުންނަށް މަރުޙަބާ ދަންނަވަން. މި ވަގުތު ވަޑައިގެން ތިއްބެވީ އަޅުގަނޑުގެ އިތުރުން ތުލުސްދޫ ދާއިރާގެ މެންބަރު ރޮޒައިނާ އަދި ތިނަދޫ ދާއިރާގެ މެންބަރު ޤަސަމް، އަދި މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު. އާދެ، މިއަދުގެ އަޅުގަނޑުމެންގެ އެޖެންޑާގައި މި އޮންނަނީ ވީޓީވީ އަދި ދި ޓީވީގެ ބައެއް ބޭފުޅުންނާ ބައްދަލުކުރުން. އެ ގޮތުން އަޅުގަނޑު އިދާރީ މޭޒުން އެދޭނަން މިތަނުން ކޮންމެވެސް އެއް ބަޔަކަށް ފުރަތަމަ ދަޢުވަތު އަރުވަން. (ވަގުތުކޮޅަކަށްފަހު) އާދެ، ވީޓީވީގެ ފަރާތުން ވަޑައިގެން އިންނެވި އެޑްމިން މެނޭޖަރު ލަޠީފަށް އަޅުގަނޑު މަރުޙަބާ ދަންނަވަން. ލަޠީފު އަޅުގަނޑުމެން މި ދަންނަވާލަންޖެހުނީ އަޅުގަނޑުމެންނަށް މެންބަރެއްގެ ފަރާތުން ލިބިފައި އޮތް ސިޓީއަކާ ގުޅިގެން. ޢާއްމު ކޮމިޓީއަށް ހުޅުހެންވޭރު ދާއިރާގެ މެންބަރު ފޮނުއްވާފައި އޮތް ސިޓީގައި މި ވަނީ، ރައްޔިތުންގެ މަޖިލިސް ޓީވީތަކުން ލައިވްކުރުމަށް ހުއްދަ ދީފައި އޮންނައިރު، ދީފައި އޮންނަ މިންގަނޑުތަކާ ޚިލާފަށް މެންބަރުންގެ އިމްތިޔާޒަށާއި އަބުރާއި ޢިއްޒަތަށް ހުތުރުވާ ގޮތަށް މަޖިލީހުގެ ޖަލްސާތައް އެޑިޓުކޮށް ޓީވީތަކުން ދައްކަމުންދާތީވެ، މި މައްސަލަ ބައްލަވައިދެއްވުން އެދެމޭ ކިޔާފައި. އެހެންވީމާ، މިކަމާ ބެހޭ ގޮތުން ވީޓީވީ އިން އެއްވެސް މެންބަރެއްގެ މިކަހަލަ އެއްވެސް މަންޒަރެއް ނޫނީ އެޑިޓުކޮށްގެން އެއްވެސް ކަހަލަ ގޮތަކަށް އެ މެންބަރެއްގެ ޢިއްޒަތާއި ޤަދަރަށް އެއްވެސް އުނިކަމެއް އަންނާނެ ފަދަ ގޮތަކަށް ދައްކާފައިވޭތޯ އާއި، އެކަމާ ބެހޭ ގޮތުން ތިކޮޅުން ވިދާޅުވާ އެއްޗެއް ސާފުކޮށްލަން ވެގެން. އޭގެ ކުރީގައި ލަޠީފު އެއްޗެއް ވިދާޅުވުމުގެ ކުރިން ފަހަރެއްގައި ޢިއްޒަތްތެރި މެންބަރަކު އެއްޗެއް ވިދާޅުވާން ބޭނުންފުޅުވެދާނެތީ އަޅުގަނޑު މެންބަރުންނަށް ފުރުޞަތު އަރުވާނަން. އާދެ، އަޅުގަނޑު ލަޠީފަށް ފުރުޞަތު އަރުވަން.
ވީޓީވީގެ ފަރާތުން ލަޠީފް ވާހަކަދެއްކެވުން:
ތަންކޮޅެއް ފުޅާކޮށްކަންނޭނގެ ތީގައި ތިއޮތީ. އަޅުގަނޑަކަށް މާ ބޮޑަކަށް ސާފެއް ނުވޭ ތީގެ މައްސަލަ އެއް. އެ ގޮތަށް ވަންޏާ އަޅުގަނޑު ދަންނަވާނީ ނޯންނާނޭ. އެއީ މައްސަލައެއްގެ ގޮތުގައި ތީގައި ފާހަގަކުރައްވާފައި ތިއޮތީ އެޑިޓުކޮށް އެ ދައްކައޭ. އަޅުގަނޑުގެ ޖަވާބަކީ ނުދައްކާނޭ. މަޖިލީހުގެ ޖަލްސާތައް އެ އޮންނަނީ އަޅުގަނޑުމެން އެގްރީމެންޓުގައި ސޮއިކޮށްފައި އޮންނަ އިރުގައި އޮންނާނެ ލައިވްކޮށް ދެއްކުމާއި، ރިޕީޓު ދެއްކުން އެ ގޮތަށް. ދެން ޤާނޫނުއަސާސީ އިން ލިބިފައި އޮންނަ ހަމަ ޙައްޤުތަކަށް ބަލައިފިއްޔާ ޚަބަރު ފެތުރުމުގެ އެ މިންގަނޑުގެ ތެރޭގައި ފަތުރާފައި އޮންނާނީ. އެއްވެސް މެންބަރެއްގެ އެއްވެސް ކަހަލަ އަބުރާއި ޢިއްޒަތާ ގެއްލޭ އެއްވެސް ކަމެއް ވީޓީވީ އިން ހަމަގައިމުވެސް ކޮށްފައެއް ނޯންނާނެ. އަދި މިހާތަނަށް މިކަހަލަ އެއްވެސް ޝަކުވާ އެއް ވެސް ވީޓީވީ އަށް އައިއްސަ އެއް ނެތް. ދެން އަޅުގަނޑަށް ހީވާގޮތުގައި ތި މައްސަލަ ތިކަހަލަ ގޮތަކަށް އަންނައިރު ތަންކޮޅެއް ބޮޑަށް އަޅުގަނޑުމެންނަށް އޮޅުން ފިލަން ވެސް ޖެހޭނެ ކަންނޭނގެ. އެއީ އަޅުގަނޑުމެންނަށް ވެސް ޢިއްޒަތްތެރި މެންބަރަށް އެ މަޖިލީހުގެ ތެރޭގައި އޮންނަ އެއްޗެއް ކަންނޭނގެ. އަޅުގަނޑުމެންނެއް ނުޖެހޭ ދެއްތޯ އެ ބޭފުޅުންނަށް ޢިއްޒަތްތެރި މެންބަރުންނޭ ކިޔާފައި ކޮންމެ އެއްޗެކޭ ކިޔާކަށް. ނޫނިއްޔާ އެ ބޭފުޅެއްގެ މަޖިލީހުގެ ތެރޭގައި އޮންނަ ހުރިހާ ޙައްޤެއް ވީޓީވީ ތެރެއިން ދޭންޖެހޭނެ ކަމަށް އެ މެންބަރުން ދެކޭ ކަމަށް ވަންޏާ އެއީ ގޯހެއް ކަންނޭނގެ. އަޅުގަނޑުމެންގެ ވެސް ޙައްޤުތަކުގެ ތެރެއިން ނޫނިއްޔާ އެ އަޅުގަނޑުމެންގެ ބްރޯޑްކާސްޓުކުރުމުގެ އެ އޮންނަ ޤާނޫނުގެ ތެރެއިން އަޅުގަނޑުމެން ނުކުމެގެންނެއް ނުދާނަން. ހަމަ އެ މިންގަނޑުގެ ތެރޭގައޭ ދާނީ ހުރިހާ ކަމެއް ވެސް. ދެން ފަހަރެއްގައި ޢިއްޒަތްތެރި ނުކިއިއްޖެއްޔާ އެ އަބުރާއި ޝަރަފު ގެއްލޭ ކަމަށް ވަންޏާ އަޅުގަނޑު ދަންނަވާނީ އެބައި ގެންދާށޭ މަޖިލީހުގެ ތެރޭގައި. އެބައިތަކަށް އަޅުގަނޑުމެން ކޮންމެހެން ކިޔަން ނުކިޔަން އެބައި މިދެންނެވި އެ ގޮތަކަށް އަޅުގަނޑުމެން ނުކުރާނޭ. ދެން ޚަބަރަކީ އޭގެ ޒާތުގައި އަޅުގަނޑަށް ހީވާގޮތުގައި ވީޑިއޯ ދައްކާއިރުގައި ވީޑިއޯ އެޑިޓުކޮށް ހަދާ، އެޑިޓުކޮށްފައި އޮތިއްޔާ ދައްކާލާށޭ، އަޅުގަނޑުމެންނަށް މިސާލަކަށް މިއިނީއޭ ކިޔާފައި ދައްކާލުން ވަރަށް ރަނގަޅު މިވެނި ތަންކޮޅެއް އެބައިނޭ އެޑިޓުކޮށްފައި. އަޅުގަނޑުމެންގެ ވާހަކައަކީ ޚަބަރަށް ނަގާ އެއްޗެއް ވެސް އެ ހަމަ މި ތާނގެ މަޖިލިސް ތެރެއިން ފެންނަ އެއްޗެއްގެ ޚަބަރަށް ބޭނުންވާ ބައެއް އެ ނަގާނީ. އެ އަޅުގަނޑުމެން އަމިއްލަ އަށް ކުޅެފައެއް ނޫނޭ. ފިލްމު ކުޅެފައެއް ނޫނޭ. ނޫނީ އެޑިޓުކޮށްގެން ތަންތަންކޮޅު ލައްވާފައެއް އެހެނެއް ނޫނޭ. އެއްވެސް މެންބަރެއްގެ އެކަހަލަ ކަމެއް، ވަކި މެންބަރެއް ނޫން. އެހެން މެންބަރަކަށް ނޯންނާނެ އެކަހަލަ ކަމެއް. 
ރިޔާސަތުން ވާހަކަދެއްކެވުން:
އާދެ، ޝުކުރިއްޔާ ލަޠީފް. އަޅުގަނޑު މި މައްސަލަ ޢިއްޒަތްތެރި މެންބަރު ހުށަހެޅުއްވީމާ، އަޅުގަނޑު އެ މެންބަރަށް ސުވާލު ދަންނަވާފައިވާނެ އެއްވެސް ކަހަލަ ރެކޯޑިން އެއް އެއްޗެއް އެބައޮތްތޯއޭ. ދެން އެ މެންބަރު ވިދާޅުވި ތިމަންނަ މަނިކުފާނުގެ އަތްޕުޅުގައި އެބައޮތޭ އޭގެ ރެކޯޑިން އެއް. އަޅުގަނޑު އޮންނާނެ އެ ރެކޯޑިން މިއަދުގެ މި ޖަލްސާ އަށް ގެނެސްދެއްވުމަށް ވެސް ދަންނަވާފައި. އެހެންނަމަވެސް މެންބަރު މިއަދު ވަޑައެއް ނުގަންނަވާ. ދެން އެހެންވީމާ، އަޅުގަނޑަކަށް މި ވަގުތު މި ޖަލްސާއަކަށް އަޅުގަނޑުމެންނަކަށް ނެތް އެ ގޮތަށް އެޑިޓުކޮށްގެން ދައްކާފައި އޮތީ މިވެނި އެއްޗެކޭ ކިޔާފައި އެކަން ޕްރޫފްކޮށްދެވޭކަށެއް. އެ ޢިއްޒަތްތެރި މެންބަރު އަޅުގަނޑާ ވެސް ހަވާލުކުރައްވާފައި ނުވާތީ އާއި، މިއަދު ޖަލްސާ އަށް ވެސް ވަޑައިނުގަންނަވާތީ. ދެން އަޅުގަނޑު ހިތަށްއަރާ މި 5 ވަނަ މާއްދާ، އަޅުގަނޑުމެން އެގްރީމެންޓުގެ 5 ވަނަ މާއްދާގައި މި އޮންނަނީ، ރައްޔިތުންގެ މަޖިލީހުގެ ޖަލްސާތަކުގެ އޯޑިއޯ، ވީޑިއޯ ބޭނުންކުރުމުގައި ރައްޔިތުންގެ މަޖިލީހާއި ރައްޔިތުންގެ މަޖިލީހުގެ މެންބަރެއްގެ ކަރާމާތާއި ޤަދަރު ކުޑަވާ ގޮތަކަށް އެއްވެސް ގޮތަކަށް ޢަމަލުކޮށްގެން ނުވާނޭ. ދެން ލަޠީފު ބައްލަވާލައްވާފައި މީތި ލަޠީފަށް މާނަކުރެއްވޭ ގޮތެއް، 5 ވަނަ މާއްދާ މާނަކުރެއްވޭ ގޮތެއް ވިދާޅުވެދެއްވައިފިއްޔާ...
ވީޓީވީގެ ފަރާތުން ލަޠީފު ވާހަކަދެއްކެވުން:
އާދެ، މީގައި އަޅުގަނޑަށް ހަމަ ދޭހަވަނީ އަޅުގަނޑުމެން އެޑިޓުކޮށްގެން ނޫނިއްޔާ މީހެއްގެ އަގު ވައްޓާލުމަށްޓަކައި އަޅުގަނޑުމެން އޭގެ ތެރެއަށް ބައިތަކެއް ހިމަނައިގެން ކަމެއް ކޮށްގެން ނުވާނޭ. އޭގެ ބަދަލުގައި މި ތަނުގެ ތެރޭގައި މިސާލަކަށް ދައްކަވާފައި ހުރި ވާހަކަ އެއް ހަމަ އަޅުގަނޑުމެން ދެއްކުމަކީ އޭނާގެ ކަރާމާތާއި އަބުރު އެ ބޭފުޅަކު އަމިއްލަ އަށް ގެއްލުވާލަންޏާ ގެއްލުވާލާފައި އެހެރީ. އަޅުގަނޑުމެން ކުރާ ކަމެއް ނޫނޭ. އަނެއްކާ ލައިވްކޮށް މުޅި މަޖިލިސް ދައްކަމުންދާއިރުގައި ހުރިހާ އެންމެންނަށް ފެނިފައި އޮތް އެއްޗެއް އެ ދައްކާނީ ދެން ވެސް. އަޅުގަނޑުމެން އަސްލު ޚާއްޞަކޮށް މިތަނުން އެ ވަކި ބޭފުޅެއްގެ އެއްޗެއް ނަގައިގެން އެ ދެއްކުމުގެ އިޚުތިޔާރެއް ވެސް ނޯވޭ. ބާރެއް ވެސް ނޯވޭ. އެހެންވެއްޖެއްޔާ މަޖިލީހުގެ ޖަލްސާ އަޅުގަނޑުމެން އެއްކޮށް ދައްކާއިރުގައި އޭގެތެރެއިން އެ ޚަބަރަށް ބޭނުންވާ އެއްޗެއް އެ ނަގާފައި ދައްކާނީ. ނޫނީ އެހެން ޕްރޮގްރާމެއްގައި ވެސް ދައްކާނީ. އެހެންވެއްޖެއްޔާ އޭނަގެ އަބުރާއި ޢިއްޒަތް އެ ބޭފުޅަކު އަމިއްލަ އަށް ނަގާލާފައި އޮތިއްޔާ އަޅުގަނޑުމެން ހަމަ ދައްކާނީ ހަމަ ނަގާލާފައި އޮތް ގޮތަށް. އެ އަޅުގަނޑު ދެކޭގޮތަކީ. ދެން އެހެން ބަލައިފިއްޔާ ތަންކޮޅެއް ފުޅާކޮށް ދަންނަވަންޏާ އަޅުގަނޑަށް ދެންނެވޭނީ އެ ބޭފުޅެއްގެ ވާހަކަދެއްކުމުގެ މިންގަނޑުތަކާ އެއްޗެހި އެ ބޭފުޅެކޭ ދެއްތޯއޭ ގެންގުޅޭނީ. ހަމައެއްގައި ހުންނަވައިގެން ދައްކަންޏާ ހަމަ ރަނގަޅުވާނެ. އޭރުން ހުންނާނީ އެންމެންނަށް ވެސް ރީތިކޮށް ފެންނަ ގޮތަށް. 
ރިޔާސަތުން ވާހަކަދެއްކެވުން:
މެންބަރަކު ވަކި އެއްޗެއް ވިދާޅުވާން ބޭނުންފުޅުތޯ. 
ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ހަމަ ދަންނަވާލަން ބޭނުންވަނީ، ލަޠީފު އެ ދެއްކެވި ވާހަކަ އަށް އަޅުގަނޑު އެއްބަސްވަމޭ. އެއީ އެ ބޭފުޅާ، އަޅުގަނޑު ވެސް އެ މާއްދާ މާނަކުރެވެނީ އެ ބޭފުޅުން އެއަށް އުނިއިތުރެއް ގެނެސްގެން އެ ބޭފުޅުން އެއަށް އިތުރު ވާހަކަތަކެއް ނުލާހާ ހިނދަކު މި ތާނގައި ލައިވްކޮށް ޖަލްސާގައި ދެއްކި ވާހަކަ މި ތާނގައި އެ ބޭފުޅަކު ދެއްކި ގޮތަކަށް ގެނައުމަކީ އެއީކީ އެ ޓެލެކާސްޓަރުން ނުވަތަ ބްރޯޑްކާސްޓަރުން އޭގެ ޒިންމާ ނަގަންޖެހޭ ކަމެއް ނޫންކަމަށް އަޅުގަނޑަށް ވެސް ހަމަ ޤަބޫލުކުރެވެނީ. 
މާވަށު ދާއިރާގެ މެންބަރު ޢަބްދުލްޢަޒީޒް ޖަމާލު އަބޫބަކުރު ވާހަކަދެއްކެވުން:
އަޅުގަނޑު ވެސް ކުރިން ދެންނެވި ގޮތަށް އަޅުގަނޑު ވެސް ހަމަ ޤަބޫލުކުރާ ވާހަކަ ލަޠީފު ވިދާޅުވީ. ސަބަބަކީ ޤާނޫނުއަސާސީ އިން މަޢުލޫމާތު ފެތުރުމުގެ ޙައްޤު ވެސް މީޑިއާތަކަށް ލިބިފައިވާއިރުގައި އެ ކަންތައް ކުރުމުގެ ފުރިހަމަ އިޚްތިޔާރު އޮންނަންޖެހޭނެ. އަނެއްކާ އަޅުގަނޑުމެން ތެރެއިން ވަކި މަޖިލީހުގައި އެ ގޮތަށް އެ ބޭފުޅަކު ބޭނުންފުޅުކުރައްވާ ރީތި ނޫން އިބާރާތްތައް ޚަބަރަކަށް ލުން ނުވަތަ އެހެން އެއްޗަކަށް ލުން މަނާކޮށްފިއްޔާ މަޖިލީހުގެ ފްލޯރގައި ދައްކާ އެއްވެސް ވާހަކަ އެއް ޚަބަރެއްގައި ނުގެނެވޭނެ. އަނެއްކޮޅުން އަޅުގަނޑުމެން މީހަކު މިވެނި އެއްޗެއް ބުންޏޭ ކިޔާފައި އޭނަ ބުނި އަޑު ނުގެނެއްސިއްޔާ އަދި މާ ނުރައްކާތެރިކަމެއް އެއީ. އަޅުގަނޑުމެން ބުނިކަން ސާބިތުކޮށެއް ނުދެވޭ. އެހެންވީމާ، ލަޠީފު އެ ދެކެވަޑައިގަންނަވާ ގޮތް އަޅުގަނޑު ވެސް ޤަބޫލުކުރެވޭ ގޮތް. ހަމައެހެންވެ އެ ވާހަކަ އަޅުގަނޑު ވެސް ދަންނަވާލަން ބޭނުންވީ. 
ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:
މިހާރު ދެން އަޅުގަނޑަށް ފެންނަނީ މި މައްސަލަ ހުށަހެޅުއްވި މެންބަރު މިއަދު ރަށުގައި ވަޑައިގެން ނޫޅުއްވާތީވެ، ހުށަހެޅުއްވި މެންބަރުގެ އަތްޕުޅުގައި އެ މެންބަރު މައްސަލަ ޖައްސަވާ ވީޑިއޯކޮޅުގެ ރިކޯޑިންކޮޅެއް އޮތް ކަމަށް ވާނަމަ އަޅުގަނޑަށް ފެންނަނީ މެންބަރު ވަޑައިގަތީމަ އަދި އިތުރަށް އަޅުގަނޑުމެން މި ކޮމިޓީގެ މެންބަރުން އެ ވީޑިއޯ ބަލާފައި އަދި ވަކި ގޮތަކަށް ވީޓީވީ ބޭފުޅުން ހާޒިރުކުރަންޖެހެންޏާ ހާޒިރުކުރާ ގޮތަށް އެހެން ދުވަހަކަށް، އަދި މި މަސައްކަތް ކުރިއަށް ގެންދިއުން އަޅުގަނޑަށް ފެންނަނީ. 
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
އަޅުގަނޑު، ޝުކުރިއްޔާ މުޤައްރިރު. އަޅުގަނޑަށް ހީވަނީ މިހާރު ވީޑިއޯ މަޖިލީހުން މަޖިލީހުގެ މެންބަރަކު ވާހަކަދައްކަވާފައި ހުރި ވީޑިއޯ އެ ގޮތަށް ގެނައުން، އެ ވާހަކަ ގެނައުމުގައި ނޫން ކަންނޭނގެ މައްސަލަ ޖެހިގެން މި އުޅެނީ. މިހާރު ޚަބަރެއް ގެންނައިރު ނޫނިއްޔާ ރިޕޯޓެއް ތި ބޭފުޅުން ގެންނައިރުގައި އެ ރިޕޯޓުގައި އެ ދެއްކި ވާހަކައިން ބޭރުގައި މިސާލަކަށް ހުށަހެޅިފައި އޮތް މައްސަލައިގައި އަޅުގަނޑަށް ހީވަނީ ޢަލީ ވަޙީދާއި ރޮޒައިނާ، އާދެ، އާދެ، މައްސަލަ އެއް ނެތް އިލްހާމު، މަޢާފުކުރައްވާ. އިލްހާމާ ދެއްކި ވާހަކައަކަށް މޫސައަކަށް ރައްދެއް ނުދެވުނޭ، ކިޔައިގެން މިކަހަލަ ގޮތަކަށް ތި ބޭފުޅުންގެ ރިޕޯޓު ގެންނަވަނީ. އަޅުގަނޑު މިސާލެއް މި ދިނީ. މިކަހަލަ މައްސަލަތަކެކޭ މި އުޅެނީ. އަސްލު ޙަޤީޤަތުގައި މެންބަރު ދައްކާ ވާހަކަ ޓީވީ އިން ދައްކައިގެން ނޫނޭ މައްސަލަ ޖެހިގެން މި އުޅެނީކީ. އެ ރިޕޯޓު ގެންނައިރުގައި ތި ބޭފުޅުން އެ ދައްކަވާފައި ހުންނަ، އިތުރު މަޢުލޫމާތުގެ ގޮތުން ނޫނިއްޔާ ރައްޔިތުންނަށް ދޭން ބޭނުންވާ މެސެޖު ތަފާތު ގޮތަކަށް ދިނުން އެއީ އަސްލު މައްސަލަ އަކީ. 
ރިޔާސަތުން ވާހަކަދެއްކެވުން:
އާދެ، އަޅުގަނޑު ވެސް ހަމަ ބަހުސްގައި ބައިވެރިވެލަން. އަޅުގަނޑު ވެސް ބަހުސްގައި އެއްޗެއް ދަންނަވާލެވިދާނެ ކަންނޭނގެ. އަޅުގަނޑަށް އެކަމަކު މި 5 ވަނަ މާއްދާ މާނަކުރެވޭ ގޮތް ތި އެންމެ ބޭފުޅުންނާ ތަންކޮޅެއް ތަފާތު. 5 ވަނަ މާއްދާގައި މި އޮންނަނީ ރައްޔިތުންގެ މަޖިލީހުގެ ޖަލްސާގެ އޯޑިއޯ ވީޑިއޯ ބޭނުންކުރުމުގައި ރައްޔިތުންގެ މަޖިލީހާއި ރައްޔިތުންގެ މަޖިލީހުގެ މެންބަރެއްގެ ކަރާމާތާއި ޤަދަރު ކުޑަވާ ފަދަ އެއްވެސް ގޮތަކަށް ޢަމަލުކޮށްގެން ނުވާނެ. މާނައަކީ ތި ބޭފުޅުން ކުރައްވާ ޢަމަލަކީ އޭތި ދެއްކުން. އެނޫން ޢަމަލެއް ތި ބޭފުޅުން ނުކުރައްވާނެ ކަންނޭނގެ. އެހެން ދައްކާއިރުގައި މިސާލަކަށް ރޮޒައިނާ އާއި ދިމާއަށް، ރޮޒައިނާ ދިމާއަށް ވެސް ވަރަށް ހުތުރު ބަހުން މިސާލަކަށް އެހެން މެންބަރަކު އެއްޗެހި ގޮވާފާނެ، ހަމަ ފްލޯގައި ވެސް. މިސާލަކަށް މޫސާ މަނިކު ރޮޒައިނާ އާއި ދިމާލަށް ވަރަށް ހުތުރު ބަހުރުވައިން އެއްޗެހި ގޮވީ. ގޮވީމަ އެ ވާހަކަ ދެއްކީމާ، ޙަޤީޤަތުގައި މޫސަގެ އަގުގެ އިތުރުން އަދި ރޮޒައިނާއާ ދިމާލަށް ވެސް، މީހުންނަކަށް ނޭނގޭނެ އެކަމުގެ ޙަޤީޤަތަކީ ކޮބައިކަމެއް. އެއީ، ރޮޒައިނާ ކުރައްވާފައިވާ ކަމެއް ކަމެއް، ނުކުރައްވާ ކަމެއް ކަމެއް ވެސް. އެހެންވީމާ، މީގެ ސަބަބުން އެއްކަލަ ރޮޒައިނާގެ ޤަދަރުކުޑަވާ ގޮތް އެބަވޭ. އެކަހަލަ ބަސްބަސް ބޭނުންކޮށްފައި ހުންނަ ނޫނީ އެކަހަލަ ޖުމުލަތައް ބޭނުންކޮށްފައި ހުންނަ ތަންތަން ދެއްކޭ ކަމަށް ވަންޏާ އަޅުގަނޑަށް ޤަބޫލުކުރެވޭ ގޮތުގައި ބައެއް މެންބަރުންގެ ޢިއްޒަތާއި ޤަދަރަށް އެބަ އުނިކަމެއް އާދޭ. އެ މާނަ މިއިން ކުރެވޭތޯއޭ ލަޠީފަށް އަޅުގަނޑު ހަމަ...
ވީޓީވީ އިން ލަޠީފު ވާހަކަދެއްކެވުން:
އާދެ، ތީގެ އަޅުގަނޑަށް ހީވާގޮތުގައި މާނަކުރަން ވެއްޖެއްޔާ ތަންކޮޅެއް ފުޅާ ދާއިރާއެއްގައި ވެސް ކުރެވިދާނެ ކަންނޭނގެ. އެކަމަކު އަޅުގަނޑުމެންނަށް ނެނގޭ މާނައަކާ، ދެން އަނެއްހެން ބަލައިފިއްޔާ މިދެންނެވީ މަޖިލީހުގެ ޖަލްސާއަކީ ޢާއްމު ގޮތެއްގައި ދައްކަމުންދާ އެއްޗަކަށް ވަންޏާ އެ ބަލާ ބަޔަކަށް ގާތްގަނޑަކަށް ހިނގާފައި ހުރި ހުރިހާ ކަމެއް އެނގޭނެ. ދެން އަޅުގަނޑަށް ހީވަނީ ވަކި މިހާތަނަށް އައިއިރު ވެސް ތިހެން މާ ގިނަ ކަންތައްތަކެއް ފާހަގަކުރެވިފައި ނެތީމަ އެއީ ހަމަ ނޫސްވެރިން ވެސް އެ ގޮތަށް ބަލާފައި އަނެއް ބޭފުޅެއްގެ ވެސް އަބުރާއި ޢިއްޒަތް ގެއްލުވާލުމުގެ މަޤުޞަދުގައި ނޫން ގޮތަށް ހަމަ ޚަބަރު ގެނެވޭތީއޭ، ރިޕޯޓުތައް ގެނެވޭތީއޭ، ވަކި މީހަކަށް ވަކިގޮތެއް ހަދަން ބޭނުންނުވާތީއޭ. ރިޕޯޓަރުންގެ ވެސް ބޭނުމަކަށް ވާނީ އެކަމެއް ހިނގި ގޮތް ކިޔައިދިނުން. ރިޕޯޓުތައް އަންނައިރުގައި ބައެއް ފަހަރު ދިމާވާކަމެއް ތި ވިދާޅުވިހެން ވަކި ބޭފުޅަކަށް އޭގެ ނުރުހުންވާ ގޮތަކަށް، އެ ބޭފުޅަކަށް މާނަކުރެވޭ ގޮތަށް ރިޕޯޓުތައް ގެނައުން. އެހެންނަމަވެސް ނޫސްވެރިންގެ ނަޒަރުން ބަލައިފިއްޔާ އެ މީހުން އެ ކުރަނީ އެ މީހުންނަށް އެކަން ހިނގި ގޮތް. ވަރަށް ގިނަ ފަހަރު އަޅުގަނޑުމެން މިތާ ތިބެގެން ވެސް މިސާލަކަށް އަޅުގަނޑުމެން ކުރާ ކަމެއްގައި ހިތްހަމަ ނުޖެހިގެން އެއްޗެއް ބުންޏަސް އޭތި އަޅުގަނޑުމެން ފަހުން ބަލައިގަންނާކަށް ބޭނުމެއް ނުވެދާނެ. އެހެންނަމަވެސް އެ ބުނެފިއްޔާ ނޫނީ އެކަން ހިނގައިފިއްޔާ ތަޅައިގަތީމަ މިތަނުން ގޮނޑި ވައްޓާލީ. ފަހުން އަޅުގަނޑުމެން ބުނާނީ ވައްޓާލީކީ ނޫނޭ ގައިގައި ޖެހުނީމަ ވެއްޓުނީއޭ. އެ ވައްޓާލައިފިއްޔާ އެ ވާހަކަ ބުނީމަ ވަރަށް ގިނަ ފަހަރު ހިތްހަމަނުޖެހުން އާދޭ. އެހެންނަމަވެސް އެކަން ހިނގޮތް ކަމަށް ވެއްޖެއްޔާ ހަމަ ބުނާނީ އެ ގޮތަށް ނޫސްވެރިން. އެބައި އަންނާނެ. އަދި އަޅުގަނޑުމެން ހުރިހާ ނޫސްވެރިންނަކީ ޕްރޮފެޝަނަލް މީހުނެއް ނޫން. އެހެންނަމަވެސް މިހާރު މިދަނީ ހަމަ އަޅުގަނޑުމެންނަށް ހީވާގޮތުގައި އެ ދިމާލަށް. އެހެންވީމާ، މިހާރު ކުރިއަކަށްވުރެ ތަފާތުވާނެ. އަންނާނެ އެކަހަލަ އެއްޗެހި. ވަކި ބޭފުޅަކަށް ނޫން. އަޅުގަނޑަށް ހީވާ ގޮތުގައި ޤައުމުގެ އެންމެ މަތީ ރައީސުން ފެށިގެން ހަމަ ހުރިހާ ބޭފުޅުންނަށް ވެސް އެކަހަލަ ކަންތައްތަކާ ކުރިމަތިލާންޖެހޭނެހެން. އެއީ ބައެއް ފަހަރަށް އެ ބޭފުޅުންގެ އެ އަންނަ މިސާލަކަށް ހަމަ ރައީސް ވިދާޅުވެފައި އޮންނަ، އެ ބޭފުޅާގެ އެ ބަސް ޢާއްމު ރައްޔިތުންގެ ތެރޭގައި ރަނގަޅު އެއްޗަކަށް ނުވާއިރު ވެސް އޭތި ގެންނާނެ. މިސާލަކަށް އަޅުގަނޑު ދަންނަވާނީ ބައެއް ނިއުސް ކޮންފަރެންސްތަކުގައި ވިދާޅުވެފައި ހުންނަ އެއްޗެހި އެބަ ގެނެއޭ. ހަމަ ޙަޤީޤަތުގައި ޢާއްމުންގެ ތެރޭގައި އަޑުއިވުން އެކަށީގެން ވެސް ނުވާ އިބާރާތް ހަމަ ރައީސުލްޖުމްހޫރިއްޔާ ވެސް އެބަހުއްޓޭ ވިދާޅުވެފައި. އެހެންނަމަވެސް އެ ގެނައިމަ އެއީ ކަން ހިނގި ގޮތޭ. ދެން ފަހަރެއްގައި އެ ކަން ހިނގި ގޮތް އެއްބައި ބޭފުޅުންނަށް ތަންކޮޅެއް ރީތިކޮށް ގެންނަން ވެގެން ނުގެނެއްސާނެ. އެންމެން، ނޫސްވެރިން ދެކޭނީ އެއްގޮތަކަށް ނޫން. އަޅުގަނޑުމެންނަށް އެއީ ގެންނަން ފެންނަ އެއްޗެއް ކަމުގައި ވަންޏާ އެކަހަލަ ގޮތަކަށް ގެންނާނެ. އެހެނަސް މިދެންނެވީ އެ ކަމެއް ނުހިނގާ އޮތް ކަމެއް ގެނެއްސިއްޔާ އެއީ ކަންނޭނގެ، ދެން މޯޑު އެ ވިދާޅުވި ގޮތަށް ފަހަރެއްގައި މާނަ ނެގިދާނެ. އެކަހަލަ ގޮތެއް ވެސް ދިމާވެދާނެ. އެހެންނަމަވެސް އޭގައި ވެސް ގިނަ ފަހަރު އަޅުގަނޑު ދަންނަވާނީ ތިކަހަލަ މައްސަލަތަކެއް މިކޮޅަށް ވެސް ނޫނީ އަޅުގަނޑުމެން މީޑިއާ އަށް ވެސް އުޅެންޏާ ނިސްބަތުން ގިނައީ ރަނގަޅު ބައި. އެހެން އަންނަ 1 ޕޮއިންޓަށް ވުރެ %99 އަޅުގަނޑުމެންނަށް ޢާއްމު ގޮތެއްގައި ބަލައިގަނެވޭނެ ދެއްތޯ. 
ރިޔާސަތުން ވާހަކަދެއްކެވުން:
އެހެން މެންބަރަކު، ދެން އިތުރު ސުވާލެއް، މުޙައްމަދު ރަޝީދު.
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
އަޅުގަނޑުމެން މިހާރު ޚަބަރު ގެންނަ އިރުގައި އަސްލު ޚަބަރު އެބަ ގެނޭ ސިޔާސީ ގޮތަކަށް. ސިޔާސީ ކަމެއްގައި މިއުޅެނީ ދެއްތޯ އަޅުގަނޑުމެން އެންމެން ވެސް. އުޅޭއިރުގައި މިސާލަކަށް މީޑިއާ ސިޔާސީ ވެއްޖެއްޔާ އަޅުގަނޑަށް ހީވަނީ ރައްޔިތުންނަކަށް އޭގެ ފުރިހަމަ ބޭނުމެއް ނުހިފޭހެން. އެހެންވީމާ، އަޅުގަނޑު ޤަބޫލުކުރާ ގޮތުގައި ރައްޔިތުންގެ މަޖިލީހުގެ ޚަބަރުތައް ގެންނައިރު ސިޔާސީކުރުން އެއީ ރަނގަޅުކަމެއް ނޫން ކަންނޭނގެ. އެހެންވީމާ، އެ ގޮތަށް ވިސްނަވައިގެން ކުރިއަށް ގެންގޮއްސިއްޔާ ތި ބޭފުޅުންގެ ޚަބަރުތައް ރަނގަޅުވާނެ ކަމަށް، ރައްޔިތުން ބަލައިގަންނާނެ ކަމަށް، މިހާރު ވެސް ބަލައިގަނޭ. އެކަމަކު އެއަށްވުރެ ރަނގަޅުވާނެ ކަމަށް އަޅުގަނޑު ޤަބޫލުކުރަނީ. އެހެންވީމާ، އެ ވާހަކަ ދަންނަވާލީ. މިހާރު ރައްޔިތުންގެ މަޖިލީހޭ އަޅުގަނޑު މިދެންނެވީ ރައްޔިތުންގެ މަޖިލީހުގައި ހިނގާ ކަންތައްތައް ރައްޔިތުންނަށް ގެނެސްދޭންވާނީ ރަނގަޅަށް. ކޮންމެ މެންބަރަކު މިހާރު ރައްޔިތުންގެ މަޖިލީހުގެ ތެރޭގައި ވާހަކަދެއްކުމުގެ އިޚުތިޔާރު ވަރަށް ފުޅާކޮށް ދީފައި އެބައޮވޭ. ރައްޔިތުންގެ މަޖިލީހުގެ ގަވާއިދެއް އޮވެފައި އެ ގަވާއިދުގެ ތެރެއިން ޢާއްމު މާޙައުލުގައި ދެކެވޭ ވަރަށްވުރެ، ފުޅާކޮށް މަޖިލީހުގެ ތެރޭ ވާހަކަ ދެކެވެން އެބަ އޮތް. އެހެންވީމާ، އެ ވާހަކައިގެ ތެރޭގައި އަންނާނެ ވަރަށް ގިނަ ކަންތައްތައް. ޢާއްމު މުޖުތަމަޢުގެ ތެރޭގައި ނުދެކެވޭ ކަހަލަ ވާހަކަތަކެއް ވެސް އަންނާނެ. އެހެންވީމާ، ރައްޔިތުންގެ މަޖިލީހުގެ މެންބަރުންނަށް އެއިން ވެސް އެ އޮންނަނީ އިޚުތިޔާރެއް ދީފައި. އެހެންވީމާ، އެކަން އަޅުގަނޑަށް ހީވަނީ މީޑިޔާ އިން ވެސް ބަލައިގަންނަންޖެހޭނެހެން. ބަލައިގަނެފައި މި ދަންނަވާހެން މީޑިޔާތައް މި މަޖިލިސް ސިޔާސީކޮށްލައިގެން ނުގެންދެވުން އެއީ އަޅުގަނޑު ވަރަށް ބޮޑަށް އެދޭކަމެއް. އޭރުން މި ކަންތައް ރަނގަޅުވެގެން ހިނގައިދާނެ. އަޅުގަނޑު މިހެން މި ދަންނަވަނީ މިސާލަކަށް ވެއްޖިއްޔާ މިއަދު އެމް.އެން.ބީ.ސީ އިން ދައްކާފާނެ ޑީ.އާރު.ޕީ ބޭފުޅަކަށް ގޮންޖައްސަވާފައި ވާހަކަތަކެއް. ހަމަ އެ ގޮތުން އިދިކޮޅު މިހާރު ބެލެވޭ ގޮތުން އިދިކޮޅަށް ވީ ޓީވީ، ދި ޓީވީ ގެންނަ ކަމަށް މި ފެންނަނީ މައިގަނޑުކޮށް. ހަމަ ބަލާ ކޮންމެ މީހަކަށް ވެސް އެނގޭނެ. އެއީ ތި ބޭފުޅުން ވިދާޅުވެފާނެ އެހެންނެއް ނޫނޭ. ތިމަންނަމެން މިނިވަނޭ. އެކަމަކު، ބަލާ ކޮންމެ މީހަކު ވެސް ވާހަކަދައްކަނީ އެ ގޮތަށް. އެހެންވީމާ، ވީ ޓީވީ، ދި ޓީވީ އިން ހަމަ އެމް.ޑީ.ޕީ ގެ މެންބަރެއް ނޫނިއްޔާ ސަރުކާރާ ގުޅޭ ޕާޓީއެއްގެ މެންބަރެއް ނޮޅާލަފާނެ ހަމަ. ހަމަ އެ ގޮތަށް އެމް.އެން.ބީ.ސީ ވަން އިން ވެސް ހަމަ ޑީ.އާރު.ޕީ ނޫނީ އިދިކޮޅު ފަރާތުގެ މީހެއް ކޮށާލަން ނޫނީ ނޮޅާލަން އެއްވެސް ކަމަކަށް ނަހަދާ. އެހެންވީމާ، މިއީ އަޅުގަނޑުމެންގެ ތެރޭގައި ތި މީޑިޔާ ތެރޭގައި ރަނގަޅުކުރަންޖެހިފައި އޮތް ކަމެއް މިއީ. އެހެންވީމާ، އެ ވާހަކަ އަޅުގަނޑު ފާހަގަކޮށްލީ ހަމަ. 

ރިޔާސަތުން ވާހަކަދެއްކެވުން:

މޯޑު ތިއީ މޯޑުގެ ޚިޔާލެއް ކަމަށް އަޅުގަނޑު ބަލަން. އެހެންނަމަވެސް، މިއަދު ހުށަހެޅިފައިވާ މައްސަލައާ އެއްވެސް ގުޅުމެއް ހުރި ވާހަކަ އެއް ކަމަކަށް އަޅުގަނޑު ނުދެކެން. އެހެންކަމުން، އަޅުގަނޑު ލަޠީފަށް އެއަށް ޖަވާބު އަރުވާކަށް ފުރުޞަތެއް ނާރުވާނަން. އަޅުގަނޑު ޢަޒީ އަށް ފުރުޞަތު އަރުވަން. 

މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

އާދެ، އަޅުގަނޑު ދެކޭގޮތުގައި ދެންމެ މުޤައްރިރު ބަހުސްގައި ބައިވެރިވެވަޑައިގެން ދެއްކެވި ވާހަކަފުޅާ ގުޅޭގޮތުން އަޅުގަނޑަށް ފެންނަ އެއްޗެއް ދަންނަވާލާނަން. އަޅުގަނޑާ ބެހޭ ގޮތުން ރޮޒައިނާ ހަޑިހުތުރުކޮށް ވާހަކަދެއްކުމަކުން އަޅުގަނޑުގެ ޤަދަރަކަށް ކަރާމާތަކަށް އެއްވެސް ގެއްލުމެއް ލިބޭނެ ކަމަކަށް އަޅުގަނޑު ޤަބޫލެއް ނުކުރަން. އޭގެ ސަބަބުން އެ ޤަދަރާއި، ކަރާމާތް ގެއްލޭނީ ރޮޒައިނާގެ ކަމަށް އަޅުގަނޑު ޤަބޫލުކުރަނީ އިނގޭތޯ. އެހެންވީމާ، އެ މައްސަލަ އަށް މިހާރު މި ދައްކަނީ އިނގޭތޯ. ޤަދަރާއި، އަބުރާއި، ކަރާމާތަށް ގެއްލުންވާ ވާހަކަ ނޫންތޯ. އެހެންވީމާ، އަޅުގަނޑު ރީތިކޮށް ވާހަކަދައްކަންޏާ އަޅުގަނޑު ދެކޭގޮތުގައި އަޅުގަނޑުގެ ޤަދަރާއި ކަރާމާތަކަށް އުނިކަމެއް ނާންނާނެ. އެއީ އަޅުގަނޑާ ދިމާއަށް ކޮންމެ އެއްޗެއް ކިޔަސް އެއީ އެ ބޭފުޅަކަށޭ އަޅުގަނޑު ދެކޭގޮތުގައި. އެހެން ވަނީވެސް. އެ ހުތުރުކޮށް ވާހަކަދައްކަންޏާ ވަކި ކްރައުޑެއް ސަޕޯޓުކުރިޔަސް އެކަޑަމިކް ބޭފުޅުން އެއެއް ބަލައެއް ނުގަންނާނެ އިނގޭތޯ. އެއީ އެ ބޭފުޅަކަށް ހަމަ އަސްލު ޤަދަރު ކުޑަކުރާނީ. އެހެންވީމާ، އަޅުގަނޑު މައްސަލައެއް ނެތް އަޅުގަނޑޭ ކިޔާފައި ކޮންމެ އެއްޗެއް ކިޔަސް، ދެއްކިޔަސް ހެޔޮ. އަޅުގަނޑަށް ރަނގަޅީ ދެއްކިއްޔާ. އެއީ އަޅުގަނޑު ޤަބޫލުނުކުރަން އަޅުގަނޑުގެ އަޅުގަނޑާ ދިމާލަށް އެހެން މީހަކު ހަޑިކޮށް ވާހަކަދައްކައިގެން އަޅުގަނޑުގެ ޤަދަރު ކުޑަވާނެ ކަމަކަށެއް. އެއީ އަޅުގަނޑު ޤަބޫލުކުރާ ގޮތް. އެހެންވީމާ، އެ އަޅުގަނޑުގެ ޚިޔާލު ދަންނަވާލީ ހަމައެކަނި. 

ރިޔާސަތުން ވާހަކަދެއްކެވުން:

އާދެ. ޚިޔާލަކީ ވަރަށް ތަފާތު އެއްޗެއް. ދެން އެހެންނަމަވެސް، އަދިވެސް އަޅުގަނޑަށް ހަމަ ޤަބޫލުކުރެވޭ ގޮތުގައި ވާ ގޮތަކީ އެއީ ބައެއް ކަހަލަ ކަންތައްތަކަކީ އޭގެ ޙަޤީޤަތް ހާމަނުކޮށްދެވިއްޖިއްޔާ މިސާލަކަށް، ރޮޒޭއާ ދިމާލަށް މީހަކު އެއްޗެހި ގޮވާއިރުގައި ރޮޒައިނާ އަށް އެކަން ސާފުނުކޮށްދެވިއްޖެ ކަމަށް ވާނަމަ ވާ ގޮތަކީ ބައެއް މީހުންނަށް ހީވެދާނެ އެއީ ހަމަ ތެދެކޭ. އެކަން އެއީ އެހެން ހިނގާފައި އޮތީމައޭ އެ މެންބަރަކު ރޮޒައިނާއާ ދިމާލަށް އެހެން އެ ވިދާޅުވަނީ. އެހެންވެސް އެއީ ރާއްޖޭގެ މުޖުތަމަޢުގައި ހަމަ ބައެއް މީހުން ޤަބޫލުކުރޭ އެހެން ހަމަ އެ ކަންތައްތައް. އެހެންކަމަށްވާނަމަ ހަމަ ރޮޒޭގެ ހަމަ ޢިއްޒަތާއި ޤަދަރަށް ކޮންމެވެސް ވަރެއްގެ އަސަރެއް ކުރާނެ. އެހެންވީމާ، ކޮންމެ ކަމެއް އެހެން ދިމާވީމާ، މިސާލަކަށް، ނޫސްބަޔާނެއް ނެރެ ތީގެ ޙަޤީޤަތަކީ މިއޭ ކިޔާފައި މަޖިލީހުގެ މެންބަރުން އެކަން އެހެން ނުކުރައްވާ ކަމަށް ވަންޏާ އަޅުގަނޑަށް ހަމަ ޤަބޫލުކުރެވޭ ގޮތުގައި ވާނެ. މިއީ ހަމަ މިކަން މި މުޖުތަމަޢުގައި ވެސް ހިނގަމުންދާ ގޮތް ކަމަށް ވާތީ. ދެން އަޅުގަނޑުމެން މި މައްސަލައާ ބެހޭ ގޮތުން އަދި އިތުރަށް ފަހުން އެ މެންބަރު ވަޑައިގެންނެވީމާ، މި ސިޓީ ހުށަހެޅުއްވި މެންބަރު ވަޑައިގެންނެވީމަ ކުރިއަށް ގެންދާ ގޮތަށް އަޅުގަނޑުމެން މިއަދު މި މަސައްކަތް ފަސްކޮށްލާނަން. ދެން ވަޑައިގެންދެއްވީތީ ވަރަށް ބޮޑަށް ޝުކުރިއްޔާ އިނގޭތޯ.  (ވަގުތުކޮޅަކަށްފަހު) އާދެ، މިއީ ދި ޓީވީގެ ބޭފުޅުން ދެއްތޯ. ވަޑައިގެންދެއްވީތީ އަޅުގަނޑު މަރުޙަބާ ދަންނަވަން ދެ ބޭފުޅުންނަށް ވެސް. އެއީ އަޅުގަނޑުމެން ތި ބޭފުޅުންނަށް ދަންނަވާލަން މި ޖެހުނީ މެންބަރަކު ހުށަހަޅުއްވާފައިވާ ސިޓީއަކާ ގުޅިގެން. އެ މެންބަރު ހުށަހަޅުއްވާފައިވާ ސިޓީގައި މި ވަނީ، ރައްޔިތުންގެ މަޖިލިސް ޓީވީތަކުން ލައިވްކުރުމަށް ހުއްދަދީފައި އޮންނައިރު ދީފައި އޮންނަ މިންގަނޑުތަކާ ޚިލާފަށް މެންބަރުންގެ އިމްތިޔާޒަށާއި، އަބުރަށާއި ޢިއްޒަތަށް ހުތުރުވާ ގޮތަށް މަޖިލިސްގެ ޖަލްސާތައް އެޑިޓުކޮށް ޓީވީތަކުން ދައްކަމުންދާތީ މި މައްސަލަ ބައްލަވައިދެއްވުން އެދެމޭ. ދެން މި މައްސަލަ ހުށަހެޅުއްވި މެންބަރަކީ ހުޅުހެންވޭރު ދާއިރާގެ މެންބަރު މޫސާ މަނިކު. މި މައްސަލަ ހުށަހެޅުމުން އަޅުގަނޑުމެން އެ މެންބަރަށް ދަންނަވާފައި ވާނެ އޭގެ އެއްވެސް ރެކޯޑިންއެއް އެއްޗެއް އެބައޮތްތޯ. ދެން އެ މެންބަރު ވިދާޅުވި އޮންނާނެ ވާހަކަ. ދެން އަޅުގަނޑުމެން އޮންނާނެ އެ މެންބަރަށް ވެސް ދަންނަވާފައި އަޅުގަނޑުމެން ކޮމިޓީ އަށް އޭތި ގެނެސްދެއްވާށޭ މިއަދު މީތި އެޖެންޑާކުރާނެ ވާހަކައާ އެއްޗެހި. އެހެންނަމަވެސް، މިއަދު އެ ޢިއްޒަތްތެރި މެންބަރު މާލޭގައި ހުންނެވިހެނެއް އަޅުގަނޑަކަށް ހިޔެއް ނުވޭ. ހަމަގައިމުވެސް މަޖިލީހުގެ ޖަލްސާއަކަށް ވަޑައެއްނުގަންނަވާ. އެހެންވެގެން އަޅުގަނޑުމެން މިކަން ކުރިއަށް ގެންދިއުމަށް ކޮންމެވެސް ވަރެއްގެ ދަތިތަކެއް އެބަހުރި. އެހެންނަމަވެސް، މި މައްސަލަ އަޅުގަނޑުމެންނަށް އެޖެންޑާކުރެވިފައި ވާތީ އާއި ތި ބޭފުޅުން ވަޑައިގެންދެއްވީތީ އަޅުގަނޑު ހިތަށްއެރީ ކޮންމެވެސް ބަހެއް ތި ބޭފުޅުންނަށް ދަންނަވާލާފައި އަޅުގަނޑުމެން މި މައްސަލަ އިތުރަށް ކުރިއަށް ގެންދެވޭނީ. އެހެންކަމަށްވާތީ ތި ބޭފުޅުންނަށް އަޅުގަނޑު މިކަހަލަ އެއްވެސް ކަމެއް ހިނގާފައި އޮންނާނެތޯ ނުވަތަ އެކަހަލަ ކަމެއް އެ ބޭފުޅާ އަށް ޕްރޫފްކޮށްދެވިދާނެތޯ މީގައި އެއްވެސް ވަރަކަށް ތި ބޭފުޅުންނަށް އެއްޗެއް ވިދާޅުވެވޭ ކަމަށް ވަންޏާ މި ވަގުތު ވިދާޅުވެދެއްވުން އެދެން. 
ދި ޓީވީގެ ފަރާތުން ނަވާލު ވާހަކަދެއްކެވުން:

އާދެ، ޝުކުރިއްޔާ. ދި ޓީވީ އިން ނަވާލް އިނގޭތޯ. އަޅުގަނޑުމެން ޖެނެރަލްކޮށް ލައިވެއް ނުކުރަން ޖަލްސާތަކެއް އިނގޭތޯ ދި ޓީވީއަކުންނެއް. ދި ޓީވީ އިން ވަރަށް މުހިއްމު ޖަލްސާ އެއް ވެއްޖިއްޔާ އެ ޖަލްސާ އެއް މަދު ފަހަރަކު ލައިވްކޮށްފައި އޮންނާނީ. ދެން އެހެން ކުރާ ލައިވެއްގައި އަޅުގަނޑުމެން ވަކި ބައެއް ކަނޑައެއްނުލަން. އެ ލައިވެއް އެއްކޮށް ކޮށްފައި ހުންނާނީ ނުވަތަ  ބަހުސް އެ ކުރެވޭ މައުޟޫޢަކަށް އެކުރެވޭ ބަހުސް ނިމެންދެކަށް އަޅުގަނޑުމެން ހުންނާނީ އޮންއެއަރ ކޮށްފައި. ދެން ތި ވިދާޅުވަނީ އެޑިޓުކޮށްގެން އެއިން ވަކި ބައިތަކެއް ކަނޑާ ދައްކާފައި ހުރި ކަމަށް. އެހެނެއް އަޅުގަނޑުމެން ނުދައްކަން. ދެން އަޅުގަނޑުމެންނާއި މި މަޖިލީހާ ވެވިފައި އޮތް އެއްބަސްވުމުގައި މި އޮންނަނީ، މަޖިލިސްގެ ޖަލްސާތައް އޯޑިއޯ، ވީޑިއޯ ލައިވްކޮށް ބްރޯޑްކާސްޓްކުރުމާއި ނުވަތަ ޓެލެކާސްޓުކުރުމަށް ހެދިފައި އޮންނަ ގަވާއިދެއް އިނގޭތޯ. މި ގަވާއިދު ބުނާ ގޮތުން ވެއްޖިއްޔާ މީގެ 4 ވަނަ މާއްދާގައި މި ބުނަނީ، ރެކޯޑްކޮށްގެން ދައްކާއިރު ދެއްކެންވާނީ އެ ހިނގާ ބަހުސެއްގެ އެއްވެސް ބައެއް އުނިނުކޮށް އެ ބައެއް މުޅި ބަހުސް އެއްކޮށް ކަމަށް. ދެން އެކަހަލަ ގޮތަކަށް ގެންނާކަށް އަދި އަޅުގަނޑުމެންގެ ޕްރޮގްރާމަކު ނުޖެހޭ. އެހެންވީމާ، އެހެނެއް އަޅުގަނޑުމެން އެކަން ކޮށްފައެއް ނޯންނާނެ. ދެން ޚަބަރުގައި އަޅުގަނޑުމެން ބޭނުންކުރަން މަޖިލީހުގެ ވީޑިއޯތައް. އެކަމަކު، އެހެން ބޭނުންކުރަނީ އަޅުގަނޑުމެން މި ޤާނޫނުއަސާސީގައި އިމްތިޔާޒާ ބެހޭ 90 ވަނަ މާއްދާގައި ރައްޔިތުންގެ މަޖިލީހުން ކަނޑައަޅާ އުސޫލުތަކާ އެއްގޮތަށް ރައްޔިތުންގެ މަޖިލީހުގެ ޖަލްސާތަކާއި، މަޖިލީހުގެ ކޮމިޓީތައް، ބައްދަލުވުންތަކާ ބެހޭ ވާހަކަތައް ތެދު ބަހުން ކަން ހިނގި ގޮތަށް، ޙަޤީޤަތް ނުގެއްލޭ ގޮތަށް ޝާއިޢުކުރާ ނުވަތަ ހާމަކުރާ މީހަކާ ދެކޮޅަށް ނުވަތަ އެފަދަ ވާހަކައެއް ދެއްކި މީހަކާ މެދު އަދި އެފަދަ ވާހަކައެއް ޝާއިޢުކުރި ނޫސް މަޖައްލާއަކާ މެދު އެއްވެސް ދަޢުވާއެއްކޮށް ފިޔަވަޅުއަޅައިގެން ނުވާނޭ. މީގެ ދަށުން އަޅުގަނޑުމެން ޚަބަރުގައި ދައްކާ އެއްޗެއް ދައްކަނީ އިނގޭތޯ. އޭގައި އަޅުގަނޑުމެންނެއް ނޯންނާނެ އެއްވެސް ބޭފުޅަކު ދެއްކެވި ވާހަކައެއްގެ ބައެއް ގެނެސްދީފައެއް. އެ ދެއްކެވި ވާހަކައެއް އެއްކޮށް ގެނެސްދީފައި އިންނާނީ. ޝުކުރިއްޔާ. 

ރިޔާސަތުން ވާހަކަދެއްކެވުން:

އެއްވެސް މެންބަރަކު އެއްޗެއް ވިދާޅުވަން ބޭނުންފުޅުވޭތޯ. ބޭނުންފުޅު ނުވާ ކަމަށް ވަންޏާ އަނެއްކާވެސް ހަމަ.. 

ދި ޓީވީގެ ފަރާތުން މިދުހަތު އާދަމް ވާހަކަދެއްކެވުން:

އަޅުގަނޑު މިދުހަތު އިނގޭތޯ. މިދުހަތު އާދަމް. އަޅުގަނޑަކީ، ދި ޓީވީގެ އެޑިޓަރ. ދެން ޚަބަރުގެ ކަންތައްތަކާ އަޅުގަނޑު ހަވާލުވެ ހުންނަނީ. ދެން ނަވާލް އެ ދެއްކެވި ވާހަކަ އަށް އަޅުގަނޑު ހަމަ އެއީ އަޅުގަނޑުމެން ޢާއްމު ގޮތެއްގައި ކަންކުރާ ގޮތް. ދެން އަޅުގަނޑުމެން ޚަބަރު ފެތުރުމުގައި ހަމަ ބޭނުންކުރަނީ އަޅުގަނޑުމެން ޚަބަރު ލިޔެފައި އެ ޚަބަރު މެންބަރުން ދައްކަވާ ކޮންމެވެސް އެއާ ގުޅުންހުރި ވީޑިއޯ ބައިޓްކޮޅެއް މި ލަނީ. އެހެންވީމާ، އޭގައި އަޅުގަނޑަކަށް ހިޔެއް ނުވޭ މުޅި މި ގަވާއިދުގައި އޮތް ބަޔަށް، އެ ބަޔަށް ފެތޭނެހެނެއް. މި ގަވާއިދުގައި މި ބުނަނީ ލައިވްކޮށް ދައްކާ ވާހަކަ މުޅި އެއްކޮށް ދައްކާ ވާހަކަ. ދެން މި ދެންނެވި ބައިގައި އަޅުގަނޑުމެން މި ދައްކަނީ އަޅުގަނޑުމެން ނަގާ މައުޟޫޢަކާ ގުޅޭ އެ މެންބަރަކު ދައްކަވާ ވާހަކަ. ދެން އޭގައި އަޅުގަނޑުމެންނަށް އެ އަޑުއަޅައި ނޫނިއްޔާ އެ އަޑު ވަކި އެއްޗެއް ސެންސަރުކޮށް އެހެންނެއް ނުހަދަން. އަޅުގަނޑުމެން ހަމަ އެ މެންބަރަކު ދައްކަވާ ގޮތަށް އަޅުގަނޑުމެން މި ގެންނަނީ. އެ ދެން އަޅުގަނޑު އިތުރަށް ބުނެލަން. 

ރިޔާސަތުން ވާހަކަދެއްކެވުން:

އާދެ، މި އަޅުގަނޑުމެންނާ އެއްކޮށް ހެދިފައި އޮންނަ އެގްރީމަންޓުގެ 5 ވަނަ މާއްދާގައި އެބަ އޮވޭ، ރައްޔިތުންގެ މަޖިލީހުގެ ޖަލްސާތަކުގެ އޯޑިއޯ އާއި، ވީޑިއޯ ބޭނުންކުރުމުގައި ރައްޔިތުންގެ މަޖިލީހާއި، ރައްޔިތުންގެ މަޖިލީހުގެ މެންބަރެއްގެ ކަރާމާތާއި، ޤަދަރު ކުޑަވާ ފަދަ އެއްވެސް ގޮތަކަށް ޢަމަލުކޮށްގެންނުވާނޭ. މި މާއްދާ ތި ބޭފުޅުން މާނަކުރައްވާ ގޮތް ނަވާލު ވިދާޅުވެދެއްވަފާނަންތޯ. 

ދި ޓީވީގެ ފަރާތުން ނަވާލް ވާހަކަދެއްކެވުން:

މީގައި އަޅުގަނޑުމެން ގެންގުޅޭ މިންގަނޑަކީ މިތަނުން ލައިވްކޮށްފައި އޮންނަ އިވެންޓެއް އިނގޭތޯ. މިހާރު މި އިވެންޓަކީ އެ ދުވަހު ލައިވްކޮށް ޓީވީއަކުން ލައިވްކޮށްފައި އޮތް އިވެންޓެއް. އެހެންވީމާ، އެ އިވެންޓް ލައިވްކޮށް ހިނގަމުންދިޔައިރު އެއްވެސް ބައެއް ކެނޑިފަ އެއް ނެތް. ހަމަ މުޅި އެތި އެއްކޮށް ލައިވްކޮށްފައި އޮތީ. އެހާ ހިސާބުން ދެން އަޅުގަނޑުމެން ބަލައިގަންނާނީ އެ އެއްޗަކީ ޞައްޙަ އެއްޗެއް ކަމަށްތާ. އެހެންނޫންނަމަ އެ އަދި ލައިވްކުރިއިރު އޮޅުމަކުން އެކަހަލަ ކަމެއް ދިޔަ ނަމަ އޭގެ ވާހަކައެއް އަޅުގަނޑުމެންނަށް މަޖިލީހުން އަންގާލަދެއްވުން ވެސް އެވެސް އޮތް ގޮތެއް ދެެއްތޯ މިހާރު މިކަމަކީ ތިމަންނަމެން ދެކޭގޮތުގައި މިކަހަލަ ކަމެކޭ. އެހެންވީމާ، ތިމަންނަމެން ބޭނުމެއް ނުވެއޭ މިބައިތައް ހިމަނާކަށެއް. އެކަހަލަ އެއްވެސް އެއްޗެއް އަޅުގަނޑުމެންނަކަށް އަންގަވާފަ އެއް ނެތް. އެހެންވީމާ، އަޅުގަނޑުމެން ބަލާނީ އެ އެއްޗަކީ ޢާއްމުކޮށް ބްރޯޑްކާސްޓްކުރެވިފައި ހުރި އެއްޗެއް ވީމަ އޭގައި ތި ވިދާޅުވާ ކަހަލަ އަބުރާއި ނުވަތަ ޤަދަރަށް އުނިކަމެއް އަންނަ ކަހަލަ ކަމެއް ނެތީ ކަމަށް. ދެން އަޅުގަނޑު ވެސް އަސްލު މިތަނަށް ގެންނެވުމަށް ބޭނުންވޭ މިކޮޅުން ލިޔުމަކުން ކޮބައިތޯ މެންބަރުންގެ ކަރާމާތާއި ޤަދަރު ކުޑަވާ ގޮތަކީ އިނގޭތޯ. މީތި ޑިފައިންކޮށްދެއްވުން ވަރަށް މުހިއްމު. އެއީ އަދި ކުރިއަށް ވެސް އަޅުގަނޑުމެން ވަރަށް ބޮޑަށް ބޭނުންކުރަންޖެހޭ މަޖިލީހުގެ ޚަބަރުތައް. އުސޫލެއްގެ ގޮތުން ޢާއްމުންނަށް މަޢުލޫމާތު ފޯރުކޮށްދިނުމުގައި ޢާއްމުންނަށް ވަރަށް މުހިއްމު އެއްޗަކަށްވޭ އެބަ މީތި. އެހެންވީމާ، މިކަހަލަ ބިރެއްގެ ތެރެގައި ތިބެގެން މި ޚަބަރު އަޅުގަނޑުމެންނަށް ފަތުރަން އުނދަގޫ ވެސް ވާނެ. ހާމަކުރަން އުނދަގޫވާނެ. އެހެންވީމާ، މީތި ޑިފައިންކޮށްލަދެއްވުން ވަރަށް ބޮޑަށް އެދެން. 

ރިޔާސަތުން ވާހަކަދެއްކެވުން:

އަޅުގަނޑު ރިޔާޟަށް ފުރުޞަތު އެރުވުމުގެ ކުރިން ދަންނަވާލަން އަޅުގަނޑުމެން އެއްވެސް ފަރާތަކަށް އެއްޗެއް އެންގުމުގެ ކުރިން އެކަން ހިނގާފައި އޮތް ގޮތް ހަމަ. އަޅުގަނޑަށް ހީވަނީ ހަމައެކަނި މެންބަރަކު އަދި އެ ހުށަހެޅުއްވި މެންބަރާ ވާހަކަދައްކާލާފައި އަޅުގަނޑުމެން ގޮތެއް ނިންމައިގެންނުވާނެ ކަންނޭނގެ. ނިންމާފައި އެއްޗެއް އަންގައިގެންނުވާނެ ކަންނޭނގެ. އެހެންވީމާ، އޭގައި އެންމެ ރަނގަޅު ގޮތެއް ކަމަށް އަޅުގަނޑުމެން މި ކޮމިޓީ އަށް ފެނުނީ ހަމަ ތި ބޭފުޅުންނާ ވެސް ވާހަކަދައްކާލަން. އެގޮތުން އަޅުގަނޑުމެން ތި ބޭފުޅުންނާ ވާހަކަދައްކާލަން ވެގެން ތި ބޭފުޅުންނަށް ދަންނަވާލީ. ތި ބޭފުޅުންގެ ބަހެއް ނުހޯދާ ތި ބޭފުޅުންނަށް މިވެނި ގޮތަކަށް ތި ކަންތައް ކުރެއްވީ ކީއްވެހޭ. އެއީ ވަރަށް ބޮޑު ގޯހެކޭ ކިޔާފައި އަޅުގަނޑުމެން އެއްޗެއް ފޮނުވުމަކީ އެންމެ ބުއްދިވެރި ކަމެއް ކަމަށް މި ކޮމިޓީ އަށް ނުފެނުނީ. ކޮމިޓީ އަށް ފެނުނީ ތި ބޭފުޅުންނާ ވެސް ވާހަކަދައްކާލާފައި ކޮންމެވެސް ގޮތަކަށް އަޅުގަނޑުމެން މި ކަމުގައި ނިންމަން. އެހެން ވެގެން ތި ބޭފުޅުންނަށް ދަންނަވާލީ. ދެން އަޅުގަނޑު ރިޔާޟަށް ފުރުޞަތު އަރުވާނަން. 

ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:

އާދެ، ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑު ސުވާލުކޮށްލަން ބޭނުންވޭ މަޖިލީހުގައި ދެއްކޭ ވާހަކަތައް ޚަބަރެއްގެ ގޮތުގައި އެޑިޓުކޮށްގެން ދައްކާއިރުގައި އަޅުގަނޑަށް ޤަބޫލުކުރެވެނީ ޢާއްމު ގޮތެއްގައި ދެ ޚަބަރެއްގައި ނުވަތަ ތިން ޚަބަރެއްގައި ދެއްކުނީމަ، ޚާއްޞަކޮށް ޚަބަރުގައި ދެއްކުނީމަ ދެން އޭތި އެއީ އެ ނުދައްކާ ދެން އަލުން އާ ޚަބަރެއް ކަމަށް މި އަންނަނީ. އެހެންނަމަވެސް، ބައެއް ފަހަރު ހަމަ ގަޑިއަކު އެއް ފަހަރު ގަޑިއަކު އެއް ފަހަރު ހަމަ ކުޑަތަންކޮޅެއް ނަގައިގެން ސްލޮޓެއް ނަގައިގެން އޭތި ހަމަ އެއްކަލަ ރިވައިންޑުކޮށްކޮށްފައި އެބަ ދައްކާތަން އެބަފެނޭ. އެހެން މި ދެންނެވި އެއްޗަކީ ހަމަ ދެގަޑިން ދެގަޑިން ތިންގަޑިން ތިންގަޑިން. ޙަޤީޤަތުގައި ބޮޑު ބަހުސެއްގެ ކުޑަކުޑަ ދެވަރަކަށް މިނެޓު ނޫނީ ތިންވަރަކަށް މިނެޓު ދެއްކީމަ މުޅި އެތީގެ މާނަ އޮޅޭ. އަނެއްކާ ގިނަ ފަހަރަށް ނެގިފައި ދެއްކިފައި މި ހުންނަނީ ދަރިންނާ އެއްކޮށް ސިޓިން ރޫމުގައި ވެސް ބަލައިލަން ނުކެރޭ ކަހަލަ ގިނަ ތަންތަންކޮޅު ޙަޤީޤަތުގައި މި ހުންނަނީ ދެއްކިފައި. އެހެންވީމާ، ހަމަގައިމުވެސް ޚަބަރު ހަދާ މީހުން ނުވަތަ އެ ތަންތާ ހެދިފައި އޮންނަ ގަވާއިދުތަކާއި އުސޫލުތަކަކުން އެ ހެދުނު ޚަބަރެއް ހަދާފައި 10 ގެ ޚަބަރުގައި ދައްކައިފިއްޔާ އެރޭ 8 ގެ ޚަބަރުގައި ދައްކާފައި 12 ގެ ޚަބަރުގައި ދެއްކުނީމަ ދެން އަނެއް ދުވަހު ނާދޭ އެއެއް. އެ ނާންނާނެ. ދެން އެކަމަކު، ތިން ދުވަސްވަންދެން 4 ދުވަސްވަންދެން މީތި ތަކުރާރުކޮށް އެބައާދޭ. އެހެންވީމާ، އެއްވެސް ކަހަލަ މިކަހަލަ ޕޮލިސީއެއް ރޭވިފައި ކިހިނެއްތޯ މިކަން އޮންނަނީ. ދެން މި ގަވާއިދު އަޅުގަނޑުމެން މާނަކުރާ ގޮތެއް މާނަކޮށްފައި އަޅުގަނޑަށް ހީވަނީ މިދައްކާ މި ރިލޭކުރާ ފަރާތްތަކަށް އަޅުގަނޑުމެން ހިއްސާކޮށްލީމަ އެއީ އަޅުގަނޑުމެން ޤަބޫލުކުރާ ގޮތަށް ދެއްކޭނެހެން އަޅުގަނޑަށް ހީވަނީ. މީގެ އެންމެ ބޮޑު މައްސަލަ އަކީ މުޅި ބަހުސެއްގައި އެ ވިދާޅުވާހެން ޓީވީ ރެކޯޑިން ނޫނީ ދައްކާ ނިމުމަށްފަހު ދެން އެ ބޭފުޅުން ޚަބަރު ހަދާއިރުގައި އެ އަޑު ގެނައުމުގެ ބަދަލުގައި ސީދާ އެއަޑު ގެންނައިރުގައި 15 ވަރަކަށް މިނެޓު ބަހުސެއްގައި ބޭނުންވާ ތަންކޮޅު ނެގީމަ އަނެއްކޮޅުން އޭގެ އޮޕޮޒިޝަނުގައި ތިބޭ ބަޔަކު ނޫނީ ރޫލިންގައި ތިބޭ ބަޔަކު ދައްކާ ވާހަކަތައް އަނެއް ބަޔަކަށް އޮޅޭ ގޮތަށް އެބައާދޭ. އެހެންވީމާ، އަޅުގަނޑުމެން މި ގަވާއިދު މާނަކޮށް، މި ވަރަށް ޚާއްޞަ މަޖިލީހުގެ އިރުއްސުރެ ވަރަށް ގިނައިން ވަރަށް ގިނަ ފަރާތެއްގެ މަޢުލޫމާތުތަކާ އެއްކޮށްގެން ހަދާފައި އޮތް ގަވާއިދެއް މި ގަވާއިދަކީ. އެހެންވީމާ، މީތި އަޅުގަނޑުމެން މާނަކުރާ ގޮތަކަށް މާނަކޮށްފައި އަޅުގަނޑުމެން އެ ބޭފުޅުންނަށް އެންގީމަ އެއީ އަޅުގަނޑަށް ހީވަނީ އޭތި ޢަމަލުކުރަންޖެހޭނެ ގޮތް ކަންނޭނގެ. އެހެންވީމާ، މި ކަންތައްތައް ސާފުކޮށްލަން އަޅުގަނޑު ބޭނުންވަނީ. ކިހިނެއްތޯ މިކަން ކުރިއަށްދަނީ. 

ދި ޓީވީގެ ފަރާތުން މިދުހަތު އާދަމް ވާހަކަދެއްކެވުން:

އަޅުގަނޑު އެއަށް ޖަވާބެއް އެރުވޭތޯ ބަލާނަން. އަޅުގަނޑުމެން ޚަބަރު ފެތުރުމުގައި ހަމަ މި ބަލަނީ މީޑިޔާގެ ހަމަ ބައިނަލްއަޤްވާމީ ގޮތުން ވެސް ގެންގުޅޭ މީޑިޔާގެ އެތިކްސްތަކާ މި ކަންކަމަށް ފެތޭތޯ. ދެން ރާއްޖެ އަކީ ހަމަ މީޑިޔާ ވެސް ހުރިހާ ކަމެއް ޅަފަތުގައި އޮތް ރާއްޖެއެއް ވީމަ އަޅުގަނޑުމެންނަށް ބައެއް ބޭފުޅުންނަށް ބަލައިގަންނަން އުނދަގުލީ ބައެއް ކަހަލަ ކަންތައްތައް. އެހެންނަމަވެސް، އަޅުގަނޑުމެން ގެންދަނީ ހަމަ އަޅުގަނޑުމެންގެ އޮންނާނެ ހަމަ އިންޓަރނަލް އެތިކްސް އަޅުގަނޑުމެން ގެންގުޅޭ އެތިކްސް. ދެން އެ ވިދާޅުވާހެން އަޅުގަނޑުމެން ހަމަ ދުނިޔޭގެ އެހެން މީޑިޔާތަކުން ވެސް އެކަން ކުރާ އުސޫލުން އެއް ޚަބަރެއް ހަމަ އަޅުގަނޑުމެންގެ ހުންނަ ހުރިހާ ބްލެޓިންއެއްގައި ހަމަ އަންނާނެ ރިޕީޓު ވެގެން. ހަމަ އޭރުގައި ރިޕީޓު ވެގެން އަންނައިރު އެ ޑިވެލޮޕްމަންޓެއް ވެސް އައިސްފާނެ އެއް ޚަބަރުން އަނެއް ޚަބަރަށް. އެހެންނަމަވެސް އޭގެ އެއްޗަކީ އެކައްޗެއް. އެހެންނަމަވެސް އަޅުގަނޑުމެންނަށް މުޅި ބޭފުޅަކު ދައްކާ ވާހަކަ އެއް 15 މިނެޓަށް ގެނެސްގެން އަޅުގަނޑަކަށް ހިޔެއް ނުވޭ އޭގެ ޚަބަރެއްގައި މީހަކު ބަލަން ތިބޭނެހެނެއް ނޫނީ ބަލަން ބޭނުންވާނެހެނެއް. އެ ޚަބަރަކީ އެ މީހަކު އަޅުގަނޑުމެންގެ އެ ނިއުސް ރޫމަށް ނޫނިއްޔާ އެ ކަމަކަށް އެ ދުވަހަކާ ގުޅޭ އެންމެ ޚާއްޞަ މައުޟޫޢަކަށް އަޅުގަނޑުމެން ޚަބަރު ހަދާ އުޅެނީ. ދެން އެކި ސްޓޭޝަންތަކަށް ޚަބަރު ވެސް މުހިއްމު ވާނީ އެކި މިންވަރަށް އެކި މައުޟޫޢުގައި. އަޅުގަނޑުމެންނަށް މުހިއްމު ވާ ޚަބަރެއް އަޅުގަނޑުމެން ދައްކަމުން ގެންދަން ދެން ހަމަ އޭގެ 2 ވަނަ ދުވަހު ވެސް އެ އައިސްފާނެ. އެހެންނަމަވެސް އެ އަންނާނީ އެހެން ޚަބަރަކާ ގުޅިގެން އަނެއްކާ ހަމަ އެބައި އަޅުގަނޑުމެން ގެނެސްފާނެ. އަނެއްކާ ކުރީ ދުވަހު ކީ އިންޓަވިއުގެ ނިމޭ ބައި. އެގޮތަށް ގޮސް އަނެއް ބައި އަނެއް މަހު ވެސް އަޅުގަނޑުމެން ގެނެސްފާނެ. ދެން އަނެއްކާ ހަފުތާތެރޭގައި އަޅުގަނޑުމެން އެކި ޕްރޮގްރާމުތައް މިސާލަކަށް ޚަބަރާ ގުޅޭ އެކި ޕްރޮގްރާމުތަކުގައި އަނެއްކާ ހަމަ އެ ރިޕޯޓް ހަމަ ރިޕީޓްވެދާނެ. އެހެންވީމަ، އެއީ އަޅުގަނޑުމެން ވަކި ބޭފުޅަކަށް ނޫނީ ވަކި ޚަބަރެއް ގޮތަކަށް ޚާއްޞަކުރެވިގެން ކުރާ ކަމެއް ނޫނޭ. އެއީ، އަޅުގަނޑުމެންގެ ހަމަ އޮންނަ އުސޫލުގެ ދަށުން މިސާލަކަށް އެ 2 ގެ ޚަބަރުގައި އެއަށް ފަހުގައި 4 ގެ ޚަބަރުގައި. އެއަށްފަހު 5ގެ ޚަބަރުގައި، އަށެއްގެ ޚަބަރުގައި 10 ގެ ޚަބަރުގައި އެހެން ގޮސް 12 ގެ ޚަބަރުގައި އެ ހުރިހާ އިރެއްގައި ދައްކާއިރުގައި ބައެއް ބޭފުޅުންނަށް ހީވާނެ. ދެން އަޅުގނޑަށް ހީވަނީ މިސާލަކަށް އިންޓަނޭޝަނަލް މީޑިއާތައް ބަލައިލާ ބޭފުޅުންނަށް ވެސް އެނގޭނެ ހަމަ ހެނދުނު އަށަކުން ފެށިގެން ގޮސް ރޭނގަނޑު އަނެއް ދުވަހު އަށަކަށް ވެސް ހަމަ އެއް ޚަބަރެއް ރިޕީޓްވަމުން ދާ ތަން އެ ބޭފުޅުންނަށް ފެނިވަޑައިގަންނަވާނެ އިންޓަނޭޝަނަލް މީޑިއާތަކުން އަޅުގަނޑުމެންނަށް ހަމަ ހީވަނީ އެއީ އާ ކަމެއް ނޫންހެން އެއީ. 
ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އާދެ އަޅުގަނޑު ހަމަ ދަންނަވާލަން ބޭނުންވީ މިހާރު މި 5 ވަނަ މާއްދާ އަޅުގަނޑުމެންގެ ތެރޭގައި ވެސް އެބަ ޚިޔާލު ތަފާތުވޭހެން މި 5 ވަނަ މާއްދާ މާނަކުރެވިދާނެ ގޮތްގޮތާ ދޭތެރޭގައި. އެހެންވީމާ، އަދި ތި ބޭފުޅުންނަށް ވެސް އެހެންވީމާ، އެކި ގޮތްގޮތަށް މާނަކުރެވިދާނެ ކަމަށް އަޅުގަނޑަށް ލަފާކުރެވެނީ. ދެން ރިޔާޟް ވެސް ދެންމެ އެ ދެންނެވި އެއްޗަކަށް ދަންނަވާލަންޖެހޭނީ އަސްލު ޓީ.ވީ ސްޓޭޝަންތަކަކީ ޙަޤީޤަތުގައި އަޅުގަނޑު ގަބޫލުކުރާ ގޮތުން ހަމަ ޕޮޕިއުލެރިޓީ ވެސް ސީކުކުރާ އެއްޗެއް. އެއީ ހަމަ ގިނަ މީހުން އެ ޗެނަލެއް ބަލަން ހަމަ ގިނަ އޯޑިއެންސް ހޯދަން ވެސް ހަމަ މަސައްކަތްކުރާނެ. އެހެންވަންޏާ މަޖިލީހުގެ ތެރޭގައި ވެސް މިސާލަކަށް މީހަކު ގިނައިން ބަލަން ބޭނުންވާ އެއްޗެއް އައިސްފި ކަމަށް ވަންޏާ ތި ބޭފުޅުން އެ އެއްޗެއް ދައްކާނެކަން އަޅުގަނޑުމެން ގަބޫލުކުރަންޖެހޭ ޙަޤީޤަތަކީ. ދެން ކުރިން އަޅުގަނޑުމެން ވީ.ޓީ.ވީއާ ހަމަ ދެންމެގައި ވާހަކަދެއްކި އިރުގައި ވެސް ހަމަ ފާހަގަކުރިހެން އަޅުގަނޑަށް ހަމަ ފާހަގަކޮށްލެވެނީ އަޅުގަނޑުމެން އަޅުގަނޑުމެންގެ އަގު ނުހިފަހައްޓައިފިއްޔާ އެހެން މީހަކު ނާންނޭ އެ ހިފަހައްޓާކަށެއް. އެހެންވީމާ، މި މަޖިލިސްތެރޭގައި ތިޔަ ވިދާޅުވިހެން ވާހަކަތަކެއް ދައްކާފައި އެ ވާހަކަތައް ލައިވްކޮށް ނިމިފައި އޮއްވާ ދެން އެ އަޑުއިވޭނެ މީހެއް ނެތް ކަމަށް ހިތަށް އަރައިގެން އަޅުގަނޑުމެން ތިބުމަކީ ރިއަލިޓީއާ ފޭސްނުކުރުމޭ. ލައިވްކޮށް ނިމޭއިރު އޮންނާނީ މި އެންމެންނަށް ވެސް އަޑުއިވިފައި މި ދެއްކި ހުރިހާ ވާހަކައެއް. ދެން ފަހުން އެ ރިޕީޓްވުމަކުން އެއެކީ އަޅުގަނޑު ނުދެކެން މައްސަލަ އެއް ކަމަކަށެއް. ދެން މި ތަނުގައި ހަމަ ވަކި ޓީވީއަކުން ނޫން ހުރިހާ ޓީވީއަކުން ވެސް މިކަން ކުރަމުން ދަނީ. ހަމަ އެކި މީހުންގެ ވާހަކަ އެކި ފަހަރު ގެނެސް މީހަކު ދެއްކި ވާހަކަ އެއް އެޑިޓްނުކުރާހާ ހިނދަކު އަޅުގަނޑަށް ހީވަނީ އެ ދެއްކިދާނެހެން. އެއީ އެ މީހަކު އެ ވާހަކަދައްކާފައި އެ އޮތީ. ދެން ނުދައްކާ ކަމަކަށް ނުހެދޭނެ ދެއްކި ވާހަކަ އެއް. ދެން ކުރިން ޢަޒީ ވެސް ވިދާޅުވިހެން އަޅުގަނޑު ހަމަ ދަންނަވާނީ ޢިއްޒަތްތެރި މެންބަރު ވިދާޅުވިހެން އަޅުގަނޑު ދަންނަވާނީ ހަމަ މި މިސާލަކަށް މުޤައްރިރު ވެސް މިސާލަކަށް ނެންގެވީ އަޅުގަނޑުވީމަ އަޅުގަނޑު ވެސް ހަމަ އެހެން. މިސާލަކަށް މޫސާ މަނިކު އަޅުގަނޑޭ ކިޔައިގެން ވާހަކަތަކެއް ދެއްކީ ދޮގު ވާހަކަތަކެއް. ދެއްކުމަކުން އަޅުގަނޑު ގަބޫލެއް ނުކުރަމޭ އެއީ އަޅުގަނޑުގެ އަގު ވެއްޓެންޖެހޭ ކަމެއް ކަމަކަށް. މިސާލަކަށް ޙަޤީޤަތުގައި މޫސަ މި މައްސަލަ ޖައްސާފައި އޮތީ އަޅުގަނޑަށް ހީވަނީ ޢަލީ ވަޙީދާއި އިލްހާމާ މި 2 ބޭފުޅުން އެ ދުވަހު ދެއްކި ވާހަކައާ ގުޅިގެންހެން. އޭގައި އަޅުގަނޑުގެ ނަޒަރުގައި އިލްހާމު އެ ދެއްކި ވާހަކައިން އިލްހާމުގެ އަގު ވެސް ވެއްޓޭ. އެއީ އެ މީހަކު އަމިއްލަ އަށް އެ މީހަކު ދައްކާ ވާހަކަ ކޮންޓްރޯލްކުރާނީ. މީހެއްގެ ޒާތީ ކަމަކާ ބެހުނީމަ ރައްޔިތުން އެކަންތައް ބަލައިގަންނަ ގޮތް އަޅުގަނޑުމެން އެންމެނަށް ވެސް އެނގޭ. އެހެންވީމާ، ޓީ.ވީ ސްޓޭޝަންގެ މައްސަލަ އެއް ނޫނޭ އަޅުގަނޑުމެން މިތާ ފާޑުފާޑުގެ ވާހަކަދެއްކުމަކީ. އަޅުގަނޑުމެން ދައްލާފައި ހުރި ވާހަކަތައް ލައިވްކޮށް އައިއްސަ އޮއްވާ ޚަބަރުގެ ތެރެއިން ވެސް އަންނާނެ ދެން އެހެން ގޮތްގޮތަށް ވެސް އަންނާނެ. އެހެންވީމާ، އެމީހަކު ވާހަކަދައްކާއިރުގައި އެ މީހެއްގެ އަގާ ދެން ތިބި މީހުންގެ އަގު ވެސް އޮންނަކަން ދަނެގެން ވާހަކަދެއްކުން ކަންނޭނގެ މީގެ ސޮލިއުޝަނަކީ. ޓީ.ވީ ސްޓޭޝަންތައް ގެނެސްގެން ބްލޭމުކޮށްގެން ނުވަތަ އެ ވާހަކަދައްކާ މީހާ ކަންކޮށްފައި ދެން ނިންމާފައި ދެން އެ ވާހަކަދައްކާ މީހާ ބްލޭމުކުރުމަކީ އަޅުގަނޑަކަށް ހިޔެއް ނުވޭ ސޮލިއުޝަނެއްހެނެއް. 

ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:

ޝުކުރިއްޔާ ޢިއްޒަތްތެރި މުޤައްރިރު. މީގައި ސީދާ 15 ވަރަކަށް މިނެޓުގެ ވީޑިއޯގެ ތެރެއިން އެ ޚަބަރު ހަދާ ކުއްޖާ އަށް ބޭނުންވާ ޝޮޓް ނަގާފައި އަނެއްކޮޅުން ވެސް އެ ބޭނުންވާ ޝޮޓް ނަގާފައި، އެއަށް އަނެއްކާ އަޑު އަޅުގަނޑުމެން ޑަބްކުރީމަ އެބަ ގޯސްވޭ. އަޅުގަނޑު ބުނާ އެއްޗެއް ބުނެފައި ހަމަ މޫސަގެ ވެސް އެ ކުރީ ދުވަހު ވެސް އެ ކޮންސާރނަކީ އެކަމެއް ކޮށްފައި އެ ބުނަނީ އެ ބަޔަކު ކުރި ކަމަކަށް އަޅުގަނޑަކަށެއް ރައްދެއް ނުދެވުނޭ ނޫނީ މިކަމާ ގުޅޭ ގޮތުން ވާހަކަ. އޯކޭ މައްސަލަ އެއް ނެތް. އަޅުގަނޑު ދައްކާ ވާހަކައިގެ އެ ޝޮޓް އަޅުގަނޑު އެ ދައްކާ ވާހަކަ ރިޕީޓް ގެނައިމަ މައްސަލަ އެއް ނެތް. އަނެއްކޮޅުން ރިޕީޓް. އެކަމަކު އެއާ ގުޅިގެން އަޅުގަނޑަށް ފެންނަ ޚިޔާލެއް ރިޕޯޓް ހަދާ ކުއްޖާއަށް އޭނަ އެ ތަޞައްވުރު ކުރާ ގޮތް އޭނަ އެ ވިސްނުމަށް އަންނަ ގޮތް، އޭނަ މޫސައާ ދޭތެރޭގައި ދެކޭ ގޮތް ނޫނީ އަޅުގަނޑާ ދޭތެރޭ ދެކޭގޮތް އެކީކީ ޚަބަރެއް ގެނެވޭނެ. ދުނިޔޭގެ އެއްވެސް ތާކު. އެހެންވީމާ، އެކަން އެގޮތަށް ދާތީ މައްސަލަ އަކީ. މޫސަގެ ކޮންސާރނަކީ ވެސް އެކަން އެ ގޮތަށް ކޮށްފައި އޮތީ. އެ އޮތީ ރެކޯޑިން. އެހެންވީމާ، އެ މައްސަލަ އެ ގޮތަށް. މައްސަލައެއް ނެތް އޭގެތެރެއިން 3 މިނެޓް ދެއްކިޔަސް އެއީ މޫސަ ދައްކާފައި ހުރި ވާހަކަ ނޫނީ އަޅުގަނޑު ދައްކާފައި ހުރި ވާހަކަ. ލައިވްކޮށްފައި ހުރި ވާހަކަ. އަނެއްކޮޅުން ޢަލީ ވަޙީދު ވެސް ދައްކާފައި ހުރި ވާހަކަ. އޭގެ ދެކޮޅު ގެނައިމަ ރަނގަޅުވާނެ. އެކަމަކު ޢަލީ ވަޙީދުގެ ވާހަކަ އަށް އަނެއްކާ އަޅުގަނޑު އެއްކަލަ ރިޕޯޓަރުގެ އަޑު ޑަބުކޮށް މިކޮޅަށް އަޑު ޑަބްކުރީމަ އޭތި ގޯސްވީ އެ. ފިޔަވަޅުއަޅަންޖެހޭނެ މި ތަނުން. 

ރިޔާސަތުން ވާހަކަދެއްކެވުން:

އާދެ އަޅުގަނޑު ދި ޓީ.ވީ އަށް ފުރުޞަތެއް އަރުވާފައި ޢަޒީ އަށް ފުރުޞަތު އަރުވާނީ. 

ދި ޓީވީގެ ފަރާތުން މިދުހަތު އާދަމް ވާހަކަދެއްކެވުން:

އާދެ، ޢިއްޒަތްތެރި މުޤައްރިރު ވިދާޅުވިފަދައިން އަޅުގަނޑުމެންނަށް ތީގެ ހެއްކެއް ތި ބޭފުޅުންނަށް ދެއްކެން ނެތީމަ ވަރަށް ދެރަ. ދެން އަޅުގަނޑުމެންގެ އެ ޚަބަރުގައި ހަމަގައިމުވެސް ނެތް ރިޕޯޓަރެއްގެ މޫސަގެ މިވެނި ކަމެކޭ ކިޔާފަ އެއް ތިޔަ ވިދާޅުވި ޚަބަރެއްގައެއް ނެތް އަޅުގަނޑަށް ހީވާ ގޮތުން ތިޔަ ވިދާޅުވި ޚަބަރެއްގަ އެއް ނެތް މި ހަމަގައިމުވެސް އެއްވެސް ވަރަކަށް އޭނަގެ އަމިއްލަ ޚިޔާލެއް. ދެން އަޅުގަނޑުމެން ޢާއްމުކޮށް ޚަބަރު ރިޕޯޓެއްގައި ނުހިމަނަން އަމިއްލަ ޚިޔާލެއް. އެއީ އަމިއްލަ ޚިޔާލު ހިމެނޭ އެއްޗެއް ނޫން. އެހެންނަމަވެސް އޭގައި ހުންނާނެ އެކި ޒާތުގެ ރިޕޯޓް. މިސާލަކަށް ފިއުޗަރ ރިޕޯޓުގައި އަޅުގަނޑުމެން މަޖިލިސް ވެސް ތަޞައްވުރުކޮށްފާނެ މަޖިލީހަކީ މިވެނި ކަހަލަ ތަނެކޭ. އެހެން އަންނަފަހަރު ތި ބޭފުޅުން ވެސް އަޑުއައްސަވާފައި ހުންނާނެ. އެއީ ހަމަ ދުނިޔޭގެ އެހެން މީޑިއާތަކުގައި ވެސް ހަމަ އެކަން ކޮށް އުޅޭ ގޮތް. ތި ބޭފުޅުންނަށް ފެނިވަޑައިގަންނަވާނެ އަމިއްލަ ޚިޔާލީ ލިޔުންތަކާ އެއީ މީޑިއާގައި ހަމަ ބޭނުންކުރާ ގޮތް. އަދި މީގައި އަޅުގަނޑަށް ހީވަނީ ޤާނޫނުއަސާސީގެ 90 ވަނަ މާއްދާގެ (ށ) ގައި މިބުނާ ގޮތުގެ އިތުރުން އަދި އަޅުގަނޑުމެންނަށް އެބައޮވޭ ޚިޔާލު ފާޅުކުރުމުގެ މިނިވަންކަން ވަރަށް ދީފައި ވަރަށް ބޮޑަށް އޭގައި މަސްދަރު ވެސް ހާމަކުރަންނުޖެހޭ މިންވަރަށް. އެހެންވީމާ، އޭގެ ދަށުން އަޅުގަނޑުމެން އެ ހުރިހާ އެންމެން ވެސް ހަމަ ނޫސްވެރިން ވެސް، އަދި ލިޔުންތެރިން ވެސް ނޫސްކުގައި ލިޔެ އުޅޭ އަމިއްލަ ޚިޔާލު ކޮލަމް، ފީޗަރ، އާޓިކަލްސް މިކަހަލަ ގޮތްގޮތަށް ގެނެސް ދީ އުޅޭ ލިޔުން އެއީ ދެން އެ ބޭފުޅާ އަށް އަޅުގަނޑަށް ހީވަނީ ކޮންމެވެސް ވަރަކަށް އޭގެތެރެއަށް ނުވަދެވޭތީހެން. ހުރިހާ ބޭފުޅުންނަކީ މީޑިއާ އަކީ ކޯޗެއްކަން އެނގޭ ބޭފުޅުންނަށް ނުވެދާނެ. އަދި މީޑިއާގެ ލިޔުންތެރިން ލިޔާނީ ކޮންގޮތަކަށް ކަން އެނގިވަޑައި ނުގެން އޮވެދާނެ. ދެން އަދި އެ ބޭފުޅުންނަށް ކަމު ނުގޮސް ވެސް ފާނެ އެންމެން ލިޔާ ގޮތް. އަޅުގަނޑަށް ހީވަނީ އެއީ ކަންނޭނގެ އެ ތަޞައްވުރުކުރެވޭ ގޮތަކީ. އަޅުގަނޑުމެން އެއްވެސް ޚަބަރެއްގައި ޖާނަލިސްޓެއްގެ އަމިއްލަ ޚިޔާލެއް ނޫނީ ދި ޓީ.ވީގެ އަމިއްލަ ޚިޔާލެއް ހިމަނާފަ އެއް ނުހުންނާނެ. އެއީ ކުރު ގޮތަކަށް އަޅުގަނޑު ދަންނަވަން އޮތް ވާހަކަ އަކީ. ދެން އެ ވިދާޅުވާ 15 މިނެޓުގެ ވާހަކަ އަޅުގަނޑުމެންނަކަށް އެއްވެސް ތި ބޭފުޅުން ވެސް ގަބޫލުކުރައްވާނެ ޚަބަރެއްގައި މީހެއްގެ އިންޓަވިއުކޮޅެއް 15 މިނެޓަކަށް ދެމިގެނެއް ނުގެނެވޭނެ. އެހެންކަމަށްވަންޏާ ޚަބަރު ބަލަން މީހުން ތިބެންޖެހޭނެ 3 ގަޑިއިރު ވަންދެން ރެޔާއި ދުވާލު އެންމެ ބްލެޓިން އެއް ބަލަން. އެއީ އެއްވެސް ތާކު ގެންގުޅޭ އުސޫލެއް ނޫންހެން އަޅުގަނޑަށް ހީވަނީ.

މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

އާދެ، އަޅުގަނޑު ވެސް ހަމަ ދަންނަވާލަން މި އުޅެނީ ދެން ކޮންމެ ވެސް ވަރަކަށް އަޅުގަނޑު ވެސް މި ޚަބަރުގެ ދާއިރާގައި އުޅެފައި ހުރި މީހަކަށް ވާތީވެ އެ ޚަބަރު ގެނެސްދޭނީ އެ ބަޔަކު ގެންނަން ބޭނުންވާ އޭންގަލަކުން. މިސާލަކަށް އެނގޭނެ އަޅުގަނޑުމެންނަށް ހަމަ އެއް ވާހަކަ އެއް އެމް.އެން.ބީ.ސީން ގެންނަ ގޮތާއި ވީ.ޓީ.ވީން ގެންނަ ގޮތާ ތަފާތުވާނެ، އެއީ އެބައެއްގެ އަނެއް އިންޓަރެސްޓު ހުންނަ ގޮތް. އެއީ ހަމަ މިނިވަންކަން އޮންނަންޖެހޭނެ. ކޮންމެ ގޮތެއް ވިޔަސް އަޅުގަނޑުމެން ނުދައްކާ ވާހަކައެއް ނުވަތަ ނުކުރާ ކަމެއް ދޮގު ޚަބަރެއް ގެނެސްފި ކަމަށް ވަންޏާ ދެން އޮންނާނީ ކޯޓުގެ މަރުޙަލާއޭ އަޅުގަނޑު ދަންނަވާލާނީ އިނގޭތޯ. އެއީ އެކަން އޮންނަންޖެހޭނެ ގޮތް. އެއްވެސް ހާލެއްގައެއް އެ ބޭފުޅުން އެ ކުރައްވަނީ ޤާނޫނާ ޚިލާފު ކަމެއް ކަމަށް ވެއްޖެއްޔާ އަޅުގަނޑުމެންކަށެއް ދެން ކޯޓު މަރުޙަލާ ނޫން އެއްޗެއް ނޯންނާނެ. އަޅުގަނޑު ހަމަ ހިތްހަމަޖެހޭ މިސާލަކަށް ޢަލީ ވަޙީދުގެ ވާހަކަ އެމް.އެން.ބީ.ސީން ގެންނަ ގޮތާއި ވީ.ޓީ.ވީން ގެންނަ ގޮތާ. އެއީ ދެ އޭންގަލަކުން ދެ ނޫސްވެރިން އެ ނަންގަވަނީ. އެކަމަކު މިސާލަކަށް މި ފުޅި މިފަރާތުން ފެންނަ މީހާއަށް ތާޒާ ޖަހާފައި އޮންނަ ތަން އިނގިރޭސިން ފެންނައިރު މި ފަރާތުން ބަލާ މީހަކަށް ފެންނާނީ ތާނައިން ލިޔެފައި އޮންނަ ތަން. އެއީ އޭނަ ނަގަން ބޭނުންވާ އޭންގަލް އަސްލުގައި. އެއީކީ މައްސަލަ އެއް ނޫން. ދެން މީގައި ވަރަށް ރަނގަޅު ޝިޔާރެއް ގެންގުޅުއްވާ ދި ޓީ.ވީން. ވާހަކަ އަކީ އެ މީހާ ދެއްކުމުގެ ކުރިން އެ މީހާގެ އަޅެކެވެ. ވާހަކަދައްކާ ނިމުމަށްފަހުގައި އެ މީހާ ވާނީ ވާހަކައިގެ އަޅަކަށެވެ. މިއީ  މި މައްސަލަ އަކީ. އަޅުގަނޑުމެން އެއްޗެކޭ ބުނާއިރުގައި އެކަން ނުވިސްނާ އެ ހިތަށްއެރި އެއްޗެއް ގޮވާފައި ދެން އަޅުގަނޑުމެން ފަހުން ދެރަވިޔަކަސް ކުރާނެ ކަމެއް ނެތް. އަޅުގަނޑުމެންގެ ބާރުގެ ދަށުން ނެއްޓިފައި އެ އޮންނަނީ. އެހެންވީމާ، އަޅުގަނޑުމެން އަމިއްލައަށް ވިސްނަންވީ ކަމެއް ކަންނޭނގެ ޚަބަރު ފަތުރާ ފަތާތްތަކުން އެއްވެސް މައްސަލަ އެއް އޮތް ކަމަކަށް. އަޅުގަނޑު އިހުތިރާމުކުރަން ހަމަ އެމް.އެން.ބީ.ސީން ފޮނުވާ ގޮތް ވެސް އަޅުގަނޑަށް އޯކޭ. އެ ބޭފުޅުންގެ އިންޓަރެސްޓު އެއީ. ދެން ވީ.ޓީ.ވީން ގެންނަ ގޮތް އެއީ އެ ބޭފުޅުންގެ އިންޓަރެސްޓް. އޯކޭ އަޅުގަނޑުގެ އެއްވެސް މައްސަލަ އެއް ނެތް. އަޅުގަނޑު ދައްކާ ވާހަކަ އެއް އަދި އަޅުގަނޑު މީހަކާ ދިމާލަށް ކިޔާ އެއްޗެއް ވެސް ކިޔާފައި އޮވެއްޖިއްޔާ ދެއްކުން ހަމަ އަޅުގަނޑު ފަޚުރުވެރިކަމާ އެކު ގަބޫލުކުރާނަން. ދައްކަންޖެހޭނެ އަޅުގަނޑު އުފާވާނީ އިނގޭތޯ. އެހެންވީމާ، އަޅުގަނޑަކަށް އެއްވެސް މައްސަލަ އެއް ނެތް ވާހަކަ ދަންނަވާލީ.

ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:

ޝުކުރިއްޔާ މީގައި އަޅުގަނޑަށް ފެންނަނީ ކުރިން ވީ.ޓީ.ވީ ބޭފުޅުން ގެނެސްގެން ވެސް އަޅުގަނޑު ދެއްކި ވާހަކަ މީގައި. އަޅުގަނޑު ޙަޤީޤަތުގައި ނުދެކެން އަދި ވީ.ޓީ.ވީން ވެސް ދި ޓީ.ވީން ވެސް މި މެންބަރު ޖެއްސި މައްސަލަ އެ ވީޑިއޯކޮޅު އަޅުގަނޑު ނުއެއް ދެކެން. އަޅުގަނޑަށް ހަމަ ފެންނަނީ ހަމަ އަޅުގަނޑުމެން އެ ކޮމިޓީގެ މެންބަރުން މެންބަރު ޖައްސާފައިވާ މައްސަލަ އެ ބޭފުޅާ އަތުގައި އެ ވީޑިއޯކޮޅު އޮތް ކަމަށް ވާކަމަށް ވަނީ ނަމަ އަޅުގަނޑުމެން ކޮމިޓީގެ މެންބަރުން މި ވީޑިއޯކޮޅު ބަލާފައި އަޅުގަނޑުމެންގެ ތެރެއަށް ވަކި ގޮތެއް ނިންމާފައި އަދި އެހެން ދުވަހަކަށް މި ބޭފުޅުންނަށް އަދި ދަޢުވަތު ދިނުން ކަންނޭނގެ އަޅުގަނޑަށް ފެންނަނީ.

ރިޔާސަތުން ވާހަކަދެއްކެވުން:

އާދެ، އިތުރު މެންބަރަކު އެއްވެސް ސުވާލެއް، އަދި ދި.ޓީ.ވީން ވެސް އެއްވެސް އެއްޗެއް ވިދާޅުވާން ބޭނުންފުޅު ވާނަމަ އަޅުގަނޑު އެ ފުރުޞަތު އަރުވާފައި ނިންމާލާނީ. އެހެންވެގެން. އާދެ ފުރުޞަތު ބޭނުންފުޅުވެ ވަޑައިނުގަންނަވާ ކަމަށް ވަންޏާ އަޅުގަނޑުމެން ބައްދަލުވުން ނިންމާލާނަން. އާދެ ވަޑައިގެންދެއްވީތީ އަޅުގަނޑުމެން ހަމަ 2 ބޭފުޅުންނަށް ވެސް ޝުކުރުއަދާކުރަން. ދެން އަޅުގަނޑުމެން މި ކަމުގައި އަދި އިތުރަށް ބަލަންޖެހޭ ކަމަށް ވަންޏާ އިތުރަށް ބަލާފައި އަޅުގަނޑުމެން ތި ބޭފުޅުންނަށް އަދި ވެސް އިތުރަށް ވާހަކަދައްކަންޖެހޭ ކަމަށް ވަންޏާ ވާހަކަ ވެސް ދައްކާލާނަން. ދަންނަވާލަންޖެހިދާނެ ވާހަކަ ދަންނަވާލަން. (ވަގުތުކޮޅަކަށްފަހު) އާދެ، އަޅުގަނޑުމެން އެޖެންޑާގައި ދެން އޮތް އައިޓަމަކީ ޕްރޮސެކިއުޓަރ ޖެނެރަލާ ކޮންމެވެސް ވަރަކަށް ވާހަކަދައްކާލަން ބޭނުންފުޅު ވެގެން މެންބަރަކު ހުށަހަޅުއްވާ ސިޓީއަކާ ގުޅިގެން އަޅުގަނޑުމެން ޕްރޮސެކިއުޓަރ ޖެނެރަލްގެ އޮފީހަށް ރައްޔިތުން މަޖިލީހުގެ އިދާރާ އިން ފޮނުއްވި ސިޓީއަކަށް ޕްރޮސެކިއުޓަރ ޖެނެރަލްގެ އޮފީހުން ޖަވާބުދެއްވާފައި އެބަވޭ. ޖަވާބުގައި މި ވަނީ ރައްޔިތުންގެ މަޖިލީހުގެ އަމީންޢާއްމު އަލްފާޟިލް އަޙްމަދު މުޙައްމަދަށް ވެދުން ސަލާމަށްފަހު ދަންނަވަމެވެ. ތިޔަ އިދާރާގެ ނަންބަރު، ދެން މި އޮންނަނީ ނަންބަރު  57-F/AMF/196/2010/1016.16 ޑިސެމްބަރު 2010 ސިޓީއާ ހަވާލާދީ ދަންނަވަމެވެ. ހަވާލާދީފައި ވާ ސިޓީން ވިދާޅުވެފައިވާ ރައްޔިތުން މަޖިލީހުގެ މެންބަރުންނާ ގުޅިގެން ހިނގާ ބައެއް މައްސަަލަތަކުގެ ތެރެއިން މި އޮފީހަށް ހުށަހެޅިފައިވާ މައްސަލަތަކާ ބެހޭ ގޮތުން މަޢުލޫމާތު ސާފުކުރެއްވުމަށްޓަކައި ތިޔަ އިދާރާގައި ބޭއްވުމަށް ހުށަހަޅުއްވާފައިވާ ބައްދަލުވުމަށް ތައްޔާރުވުމުގެ ބޭނުމަށްޓަކައި ރައްޔިތުން މަޖިލީހުގެ މެންބަރުންނާ ބެހޭ ތިރީގައި ދަންނަވާފައިވާ މަޢުލޫމާތު ވެވަޑައިގަތް އަވަސް ފުރުޞަތެއްގައި މި އޮފީހަށް ފޮނުއްވައިދެއްވުން ދަންނަވަމެވެ. 1- ފުރިހަމަ ނަން، 2- ދާއިމީ އެޑްރެސް. 3- އައިޑީކާޑް ނަންބަރު. އަދި ދަންނަވަމެވެ. މަތީގައި ދަންނަވާފައިވާ މަޢުލޫމާތު ލިބިގެން މެނުވީ މި ބައްދަލުވުމަށް ބޭނުންވާ މަޢުލޫމާތު އަރުވަން ދަތިފުޅު ވާނެތީ، މާދަމާ 20 ޑިސެމްބަރު 2010 ބޭއްވުމަށް ހަމަޖެހިފައިވާ ރައްޔިތުންގެ މަޖިލީހުން ޢާއްމު ކޮމިޓީގެ ބައްދަލުވުން އެހެން ދުވަހަކަށް ފަސްކޮށްދެއްވުމަށް ދަންނަވަން ޕްރޮސެކިއުޓަރ ޖެނެރަލް ވިދާޅުވި އެވެ. އަދި ދަންނަވަމެވެ. ހަވާލާދީފައި ވާ ސިޓީ މި އޮފީހަށް ލިބިފައި ވަނީ 16 ޑިސެމްބަރު 2010 ވަނަ ދުވަހު 16 ގަޑި ސުންމިނެޓުގައި ކަމުގައި މި ފުރުޞަތުގައި ފާހަގަކުރަމެވެ. އިހުތިރާމްގަބޫލުކުރެއްވުން އެދެން. 13 މުޙައްރަމް 1432. 19 ޑިސެމްބަރު 2010. ޚާދިމުކުމް. ޙަސަން އިބްރާހީމް، ޑިރެކްޓަރ ޖެނެރަލް. އާދެ، މި ސިޓީއާ ބެހޭ ގޮތުން އަޅުގަނޑުމެން ކޮންމެވެސް ގޮތެއް މި ކޮމިޓީން ނިންމަންޖެހޭ ކަމަށް އަޅުގަނޑަށް ފެންނާތީ އަޅުގަނޑުމެން މެންބަރުންނަށް ފުރުޞަތުއަރުވަން. ޢަޒީ.

މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:
އާދެ، އަޅުގަނޑު ޕީ.ޖީއާ ވާހަކަދައްކާލަން. ޕީ.ޖީ ވިދާޅުވީ ތިމަންނަމެންގެ މައްސަލަތައް ރެކޯޑުކޮށްފައި ހުންނާނީ ކޮންމެ ބޭފުޅެއް ކަމަށް ވިޔަސް ދާއިމީ އެޑްރެހާއި އައިޑީކާޑު އެނގޭ ގޮތަކަށޭ. އެހެންވީމާ، ދާއިމީ އެޑްރެހާއި އައިޑީކާޑު ނޭނގޭ ކަމަށް ވަންޏާ ތިމަންނަމެންނަކަށެއް އެ މައްސަލައާ ބެހޭ އެއްވެސް މަޢުލޫމާތެއް ހޯދާކަށް ނޭނގޭނޭ. އެހެންވީމާ، މިކޮޅުން މެންބަރުންގެ މައްސަލަތައް ވެސް އެއީ ކޮންމެ މެންބަރުންނެއްކަން ނޭނގުނަސް ވެސް އ ެބޭފުޅުންގެ އެޑްރެހާއި އައި.ޑީކާޑު ދެއްވަނިކޮށްނޭ ތިމަންމެންނަށް ތައްޔާރުވެވޭނީ. އެހެންނޫނިއްޔަކާ މަޢުލޫމާތެއް ނުދެއްވޭނޭ. އެއީ އަސްލު ތިމަންނާމެން މައްސަލަތައް ރެކޯޑްކުރަމުން ގެންދަނީ އެ ދޭއްޗަށް ބަލައިގެން ކަމަށް ވާތީއޭ. އެހެންވީމާ، މިސާލަކަށް މެންބަރުންގެ މައްސަލަތައް ކަމަށް ވެއްޖިއްޔާ ކޮން މެންބަރުންނެއްކަށް އެއީ އެ ބޭފުޅެއްގެ ދާއިމީ އެޑްރެހާ. އެހެންވީމާ، އަޅުގަނޑުމެން ކޮމިޓީން ނިންމާއިރުގައި އެ ކަންތަކަށް ސަމާލުކަން ދެއްވުން މުހިއްމުވާނެތީ އަޅުގަނޑު އެ ވާހަކަ ދަންނަވާލަން ބޭނުންވީ. އެހެންނޫނިއްޔަކާ އެނގިވަޑައެއް ނުގަންނަވާނެ ތިމަންނަ ތައްޔާރުވާކަށެއް އެހެން ޕީ.ޖީ ވިދާޅުވި ދެންމެ އަޅުގަނޑު ގާތުގައި. އެހެން ވެގެން އެ ވާހަކަ ހިއްސާކޮށްލީ.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އެހެންވީމާ، އަޅުގަނޑު ހުށަހަޅާލަން އެ މަޢުލޫމާތު އިދާރާއިން ފޮނުވާލަދޭން ޕީ.ޖީ އޮފީހަށް. 

(ވަގުތުކޮޅަކަށްފަހު)

ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:
އާދެ، އަޅުގަނޑު ހަމަ އެ ރޮޒެއިނާގެ ހުށަހެޅުމަށް ތާއީދުކުރަން. އަޅުގަނޑަށް ފެނޭ ހަމަ ރައްޔިތުން މަޖިލީހުގެ 77 މެންބަރުންގެ ދާއިމީ އެޑްރެހާއި އައި.ޑީ ކާޑު ނަންބަރާ ފޮނުވާލަދޭން. ދެން އެ ބޭފުޅުން އެ 77 މެންބަރުން ސަރޗްކޮށްލާފައި މައްސަލަ އެއް އުޅޭ ބޭފުޅެއް ވެއްޖިއްޔާ އެ މައްސަލަތައް އަޅުގަނޑުމެނަށް ފޮނުވާނެތާ. އެ ގޮތަށް ހަދަން އަޅުގަނޑަށް ފެނޭ.

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، މިއަދުގެ އެޖެންޑާގައި އިތުރު ކަމެއް ނެތުމާ އެކު އަޅުގަނޑު މި ބައްދަލުވުން ނިންމާލާނަން. ވައްސަލާމްޢަލައިކުމް.

